
Plurfoje Lenino esprimis timon ke lia afero, la Soveta ŝtato de li kreita, alvenus al fias-
ko. Sed, verdire, la formo de malsukceso kiu zorgigis lin estis la ebleco ke ne okazu la 
tutmonda socialista revolucio. Li, ja, eksplicite indikis, per iu el liaj verkoj, ke la  So-
veta ŝtato ne estis celo per si mem, sed nur ilo por ebligi tutmondan revolucian proce-
zon destine al la konstruado de la Komunismo. Nu, hodiaŭ, unu jarcenton post la morto 
de Lenino, ni vidas ke ne nur oni ne alvenis al tiu idealo de la Komunismo sed eĉ mal-
aperis tiu ilo de la Soveta ŝtato de li pretigita. 
Tiorilate ŝajnas ke oni povas verdikti ke estis senutila la tuta verkado kaj aktivado de 
Vladimir Iljiĉ, kaj eĉ la revo pri tiu komunista idealo. Iel, la situacio por tion prijuĝi es-
tas simila al tiu de la jaroj post 1815 kiam, post la definitiva malvenko de Napoleono, la 
burbona dinastio reentroniĝis en Francio kaj ŝajnis definitive superita la Franca Revo-
lucio. Sed, per la posta disvolviĝo de la historio, oni vidis ke la Revolucio ne estis 
senutila, ke la Malnova Reĝimo ne renaskiĝis, kaj ke nenio estos kiel antaŭe. 
Same oni povas diri hodiaŭ pri Lenino kaj la frukto de ties zorgado. Neniel la aferoj 
estas/os same kiel antaŭ la Rusia Revolucio. La penso de Lenino estas tre aktuala. 
La kapitalismo akcentas la trajtojn kiujn li priskribis per sia verko «La imperiismo, plej-

alta stadio de la kapitalismo» kiel produktoj de privata proprieto de la produktad-
rimedoj: totala submetiĝo de la industria kapitalo al la banka kapitalo; detruo de la 
produktivaj fortoj kun akcelita senindustriiĝo; fantasta evoluo de la financa spekulado, 
kiu ne respondas al ia produktado de varoj, kaj de fikcia kapitalo sub mafiaj formoj; 
ega malboniĝo de ĉiuj demokratiaj institucioj profite al tiuj de diktatoraj organizaĵoj 
(ekde la Internacia Mon-Fonduso ĝis la Eŭropaj Komisaroj), kiuj ruinigas sektorojn 
kaj tutajn landojn per siaj “Planoj de Struktura Alĝustigo”, pro la nesatigeblaj apetitoj 
de la financaj merkatoj; sistema malplivalorigo de laborforto kaj ĝia prezo; likvido de 
la sociaj rajtoj konkeritaj de la laborista movado; pridubado de la ekzisto de naciaj ŝtatoj 
kaj reveno al la feŭdaj regionoj, detrua prirabado de la tuta mondo far la usona imperi-

ismo, kiu provas instali siajn lakeojn ĉie sub la ŝajno de libera 
komerco submetita al siaj interesoj kaj kies armeo, por trudi 
ilin, kampanjas super la tuta planedo...    

Sed la kapitalista-imperiista ofensivo ankaŭ ne povas flankenlasi 

la ideologian batalon por kuraci sin el la ago de eventualaj imit-

antoj kaj sekvantoj de Lenino. La superreganta sistemo tre penas 

klarigi ke la komunismo estas/is fiasko, ke oni alvenis al la Fino 

de la Historio, kiu ekskludas ajnan ekonomian kaj politikan alter-

nativon al la kapitalismo, la merkato... Ĉi tiu kultura kampanjo 

inkluzivas multnombrajn verkojn pri Lenino kaj la soveta reĝimo. 

Se por tiuj propagandistoj de la kapitalismo tio kion Lenino signi-

fas estas morta, tamen ili havas ĝin malbone enterigita, entombig-

ita. Atestas pri tio la fakto ke abundas ankaŭ la eldonado de verk-

aro pri Lenino kaj la publika intereso pri lia propra verkaro. La 

fantomo de la Komunismo daŭre hantas en la mondo. 

Sed temante pri la verkoj kiuj kondamnas la komunismon, al kiuj 

oni devas aldoni multajn interretajn filmetojn pri la sama temo, oni 

devas memori ke ili ĉiuj insistas pri la koncepto de “totalismo”, tio 

estas, ke por alfronti la amasan reziston de la loĝantaro al la cen-

tralizita kaj ŝtata ekonomio, la komunistaj registaroj devis sin 

turni al diktatora politiko kun la sekva subpremo de disidentoj. Ne 

mankas verkoj, kiel tiuj de Trockij, kiuj atribuas la totalismon kaj 

la diktatoran perforton al Stalino, la sukcedinto de Lenino, sed 

liberigante ĉi tiun de ĉia respondeco pri la afero. 

Sed la temo estas pli komplika. Jam dum la regad-etapo de Lenino 

pligrandiĝis la popola malkontento pri la aplikata politiko kaj oni 

entreprenis subpremadon kontraŭ la opozicio. La problemo estis ke 

la bolŝevikoj moviĝis tra nekonata, neatendita vojo. Lenino kaj ties 

kamaradoj estis certaj pri la ideala aŭ fina celo kiun ili volis atin-

gi: la Komunismo, socio sen ekspluatado, sen merkato, sen privata 

posedaĵo... sed ne estis receptoj aŭ scenaro por atingi tiun celon. 

Pli ĝuste, la scenaro aŭ plano kiun Lenino havis enmense, inkludis 

la premison de monda revolucio kiu sekvus la rusian. Manke de tiu 

premiso, Lenino estis sufiĉe konfuzita pri tio kion oni devus fari, 

kaj ni vidis ke en 1921 li devis radikale ŝanĝi siajn ekonomiajn 

planojn (la Nova Ekonomia Politiko), kaj lia frua morto lasis siajn 

sukcedintojn eĉ pli konfuzitaj. 

Per iu el la skribaĵoj de Lenino verkitaj post 1921, li diris ke la fak-

to ke la proletaro faris la revolucion ne signifas ke ĝi iĝis sankta. 

La cirkonstancoj pelis la popolamasojn al socialista revolucio sed 

daŭre temis pri la sama popolo kiu adoris la carismon dum multaj 

generacioj, kaj ĉiu popolo havas siajn proprajn virtojn kaj malvir-

tojn kiuj estas esenca komponaĵo de ĝia naturo. Dum la civil-milito (1917-1921) estis en 

Rusio kontraŭjudaj pogromoj same kiel tiuj okazintaj dum la cara regado, kaj tia 

perforto foje estis farata ankaŭ de la fortoj apogantaj la revolucion. 

Nu, la popola apogo al la revolucio de Lenino estis sufiĉe ambigua. Kamparanoj kaj 

industriaj laboristoj havis siajn proprajn emojn kaj esperojn, kaj la problemo de la So-

veta ŝtato estis laŭeble komplezi ĉiujn kongrue kun sia revolucia celo kaj plano. 

Kompreneble, la kamparanoj emis la privatan posedadon de la tero, ne la ŝtatan kontro-

lon de la agrokultura produktado, kaj la tuta laboristaro deziris konfortan vivmanieron 

kiun ne povis provizi socialista regantaro kies plej urĝa tasko estis organizi rapidan 

industriigon de malevoluinta lando. Resume, la celo de la reganta Komunista Partio kaj 

la plej necesaj taskoj de la rusia ŝtato eniris en kontraŭdiron kun la plej tujaj emoj kaj 

deziroj de la loĝantaro. Oni difinas la politikon kiel «la arto regadi la popolojn». Ĉi tio 

signifas ke la regantoj, krom la multaj zorgoj kiujn trudas al ili la demarŝado de la 

publikaj aferoj, ili devas atenti ankaŭ pri la anim-stato kaj inklino de la regataj hom-

amasoj. La fakto ke la Soveta regantaro, ĉefe post la morto de Lenino, ne bone sin aran-

ĝis pri tiu afero, estis amplekse profitata por la kontraŭkomunista propagando. 

Se la est-maniero de la popoloj persistas eĉ post la revoluciaj procesoj, ankaŭ neŝanĝ-

ebla estas ankaŭ la naturo kaj konduto de la politikistoj mem. Luktoj por la politika 

potenco aŭ lidereco estis oftaj en la homa historio, ĉefe kiam la potenco estis nova, ĵus 

kreita kaj la formo de sukcedado ankoraŭ ne estas fiksita. Ni konas la luktojn okaz-

intajn inter la posteuloj de Aleksandro la Granda, kaj same inter tiuj de Julio Cezaro. Eĉ 

en firme establitaj monarkioj, kun striktaj reguloj de sukcedado, foje okazas luktoj por 

la krono, kiuj eĉ iĝas civilaj militoj. Estis iuj el tiaj kazoj en Rusio mem. Kaj io tia 

okazis post la forpaso de Lenino. Por heredi ties politikan potencon estis decida poste-

no tiu de Ĝenerala Sekretario de la Partio. Kvankam tiu posteno estis oficiale elektebla 

kaj ne estis konsiderita la plej altranga ene de la Soveta ŝtato, Stalino sciis uzi ĝin por 

akiri pli kaj pli da potenco kaj iom post iom sufoki ĉiujn opoziciajn grupojn ene de 

la Komunista Partio, ĉefe tiujn de Buĥarin kaj Trockij. Ĉi lasta estis la plej elstara 

kritikisto de Stalino inter la fruaj sovetiaj gvidantoj. Unue li estis forigita de Sovet-Unio 

en 1929 kaj poste murdita en Meksiko en 1940 laŭ ordono de Stalino. 

Same tragikan finon havis Buĥarin. Li estis arestita en 1937 kaj juĝita, kondamnita 

kaj ekzekutita en 1938 pro lia opozicio al la politiko de Stalino. Por kontraŭfronti la 

influon de Trockij kaj Buĥarin en la Partio, Stalino ĝuis la apogon de Kamenev kaj Zi-

novjev, sed ankaŭ ĉi tiuj fine estis arestitaj kaj mort-kondamnitaj, same kiel iliaj gesam-

familianoj akuzitaj kiel konspirantoj kaj malamikoj de la soveta reĝimo. Tia estis la poli-

tika agadmaniero de Stalino. Fakte, dum lia regado estis eliminitaj unu post alia preskaŭ  

ĉiuj membroj de la Centra Komitato de la epoko de Lenino. La metodo de Stalino estis la 

nomumo de sekretarioj kiuj respondus al li persone kaj senkondiĉe, kaj la manipulado 

de liaj kontraŭuloj, sukcesante meti unu kontraŭ la alia. Multaj sinceraj kaj prestiĝaj 

komunistoj estis viktimoj de tiuj politikaj purigoj organizitaj de Stalino kun la sola 

celo konservi kaj pligrandigi sian politikan potencon. Krome lia regad-etapo karak-

teriĝis pro la troa kulto al lia personeco.  

En la ikonografio de la reĝimo superabudis portretoj de Stalino en la presaro kaj en ĉiuj 

publikaj centroj. Por reliefigi lian rolon kiel sukcedinto de Lenino oni uzis ne nur fot-

aĵojn en kiuj aperis kune ambaŭ lideroj sed krome oni faris pentraĵojn en kiuj aperis 

Stalino apud Lenino en situacioj kaj aktoj ne historie realaj, kaj eĉ oni retuŝis aŭ mani-

pulis antaŭe ekzistintajn fotojn kaj pentraĵojn por enmeti en ilin bildon de Stalino apud 

Lenino aŭ forigi bildon de Trockij el lokoj kie ĉi tiu reale staris apud Lenino.    

Eble tiom da emfazo reliefigi la statuson de Stalino kiel la sukcedinto de Lenino estis 

pro la fakto ke ĉe ia momento li devis entrepreni grandan ŝanĝon en la ekonomia politi-

ko kiun Lenino estis adoptinta en 1921. Ja, en 1928 Stalino devis meti finon al la t. n. 

Nova Ekonomia Politiko (NEP). Tiu politiko signifis bremsi la kolektivig-procezon kaj 

permesi ioman gradon je merkat-funkciado. Ĉi tio estis trudita, kiel ni vidis, de la mal-

kontento de la civitanoj pro la malabundo je nutraĵoj. Sep jarojn poste, oni perceptis 

la problemojn kreitajn de la nova politiko, kio ankaŭ generis socian maltrankvilon, ĉar 

la sociaj diferencoj komencis kreski kaj estiĝis certa grado je senlaboreco. Ambaŭ tipoj 

de ekonomio, la ŝtata aŭ kolektiva, kaj la privata aŭ de merkato, produktis popolan 

rifuzon kaj malkontenton. Se la politiko estas la arto regi la popolojn, ni devas noti ke 

estas malmultaj artistoj en la politika klaso. Lenino ne majstris tiun arton, sed la kazo 

de Stalino estis multe pli malbona. 

Stalino entreprenis procezon de deviga kolektivigo de tuta agrikulturo kaj ŝtata inter-

veno en ĉiuj ekonomiaj branĉoj. La longdaŭra aplikado de tiu politiko generis pro-

blemojn kiujn la stalinismo nek sciis, nek povis, nek volis solvi. La problemo estas ke 

la homoj, laŭ nia naturo, estas egoistaj. Ni ne havas naturan inklinon al egaleco sed 

al dominado kaj posedado. Tial, ia ŝtata, egaleca, senmerkata ekonomio ne stimulas 

produktivecon sed stagnadon. Sekve de la agrara kolektivigo demarŝita de la reĝimo 

de Stalino en 1928, iujn jarojn poste, 1930-32, regis ega malsato en Sovetio. Tiam ne 

estis korektado de la entreprenita ekonomia politiko. Por alfronti la pasivan reziston 

de la kamparanaro oni entreprenis subpreman politikon kiu inkludis areston de multaj 

miloj da homoj kaj ilian enfermon en koncentrejoj (gulagoj), same kiel severajn 

punojn, inkluzive je morto. 

La amaso da agentoj necesaj por efektivigi tiun subpremadon kaj perforton estis la tiamaj 

membroj de la Komunista Partio. Ni dediĉu iom da atento al la evoluo kiun la kondiĉo 

de komunisto, membro de la Komunista Partio, spertis dum tiuj jardekoj. Nia sekvado 

de la biografio de Lenino permesis al ni vidi la aperon aŭ konkretiĝon de la homa tipo 

difinita kiel “bolŝeviko”, speco de aktivulo kiun Lenino priskribis per iu el siaj unuaj 

verkoj: “Kion fari”. Temas pri aktivuloj konsciaj pri la sociaj problemoj kaj kiuj volis, 

surbaze de la marksisma teorio, konstrui senklasan socion en kiu efektiviĝos egaleco 

kaj definitive malaperus ĉia ekspluatado de homo far homo. La personaj trajtoj de ĉi 

tiu tipo je aktivulo estus: plena dediĉo al organizado de la socia revolucio, disciplino, 

kamaradeco, dediĉo al la studo de la realo por ĝin ŝanĝi, rezisto al senkuraĝiĝo, preteco 

riski por atingi la celon... Eĉ kun tiaj homoj estus malfacile, aŭ tute neeble, fari la revo-

lucion, sen la kondiĉoj kreitaj de la Unua Mond-Milito. Ĉiukaze, tiu tipo je komunistaj 

aktivuloj estis ankaŭ tre utilaj por alfronti la problemaron de la civil-milito, kiu okazis 

post la kapto de la politika potenco far la bolŝevikoj. 

Sed post kiam la soveta reĝimo estis firme establita, ĝi bezonis alian tipon je aktivuloj, 

specife ĝi bezonis burokrataron. Atentu, en ĉi tiu kunteksto la termino “burokrataro” ne 

havas pejorativan aŭ malestiman signifon. Oni inkluzivas en ĉi tiu nocio de “burokrat-

aro” ĉiaspecajn specialistojn kaj teknikistojn necesajn por la ŝtata administrado: scienc-

istoj, ekonomikistoj, edukistoj, ĵurnalistoj, san-profesiuloj, sociologoj, soldatoj, inĝenie-

roj... Kelkaj iamaj bolŝevikoj estis taŭgaj por tiuj taskoj, Ekzemple, Krupskaja, la edzino 

de Lenino, povis plenumi instruajn taskojn eĉ post la morto de ŝia edzo, kaj ankaŭ 

Inessa Armand ĝis ŝia frua malsano kaj morto. Multaj aliaj komunistoj estis preparitaj 

kaj plen-umis taskojn necesajn por la bona funkciado de la ŝtato kaj la socio. Sed 

necesis multe pli da teknikistoj kaj ĉiaspecaj specialistoj, kiuj ne estis komunistoj laŭ la 

bolŝevika sen-co de la termino. Fakte, kelkaj, multaj el ili, venis el la carisma medio. Jam 

dum la civil-milito multaj militistoj el la cara armeo batalis por la soveta ŝtato. 

Tiel do, ekde la tempo de la registaro de Lenino ekzistis multaj homoj en administraj 

kaj soci-influaj postenoj kies rilato kun la Soveta ŝtato estis nur labora. El inter tiuj dung-

itoj kaj tiuj kiuj serĉis ian manieron vivteni, venis la novaj membroj de la Komunista 

Partio kiu monopoligis la politikan potencon. La internaj luktoj kiuj okazis en la partio 

post la morto de Lenino kreis la kondiĉojn por ke multaj el la novaj membroj povu poli-

tike prosperi elektante la venkan flankon. Stalino malfidis je la antikvaj altrangaj bolŝe-

vikoj kiuj povis konkuri kun li, kaj ĉirkaŭis sin per senkondiĉaj fideluloj kiuj volis 

prosperi liaserve. Lavrenti Berija estis tipa kazo, kvankam ne la sola, de ĉi tiu tipo 

de personaro, dungo-soldatoj de la politiko. 

Sed la aferoj eĉ plimalboniĝis kadre de la menciita stalinista kampanjo kontraŭ la popo-

la rezisto al la politiko de totala kolektivigo de la ekonomio. Por tiu speco de milito, 

Stalino bezonis senskrupulajn homojn, kapablajn torturi kaj mortigi. La novaj partianoj 

konceptis la komunistan disciplinon kiel blindan obeon al la hierarkio kiajn ajn estus 

la ricevitaj ordonoj, kaj en tiuj cirkonstancoj la ordonoj estis tre kruelaj... La kontraŭ-

komunisma propagando de la kapitalista mondo profitis ĉion-ĉi por misfamigi la  marks-

ismon kaj ideologie plifortigi la dominantan klason. 

Tamen ne ĉio okazanta en Sovetunio estis trankviliga por la potencoj de la kapitalista 

mondo. La kvinjaraj planoj de industriigo atingis rapidajn kaj mirigajn progresojn en la 

ĝis tiam malevoluinta rusia industrio. Estis naskiĝanta nova industria potenco, de komun-

ista politika signo, kaj krome la Komunista Internacio kreita de Lenino promociis marksist-

leninistajn partiojn en la industriaj landoj, eĉ en Usono mem. Tial persistis la ideo detrui 

tian minacon kontraŭ la kapitalismo. La faŝistaj organizoj komence ĝuis aprobon kaj sim-

pation de la potencoj de la kapitalista mondo. Mussolini estis aprezita de la imperiistaj 

potencoj, kaj Hitler ricevis, en 1936, la ŝancon organizi la Olimpik-ludojn. Ĉio sugestas 

ke oni kalkulis je Germanio por permilite ataki Sovetunion. 

La faŝistaj reĝimoj ŝajnis adaptiĝi al la esperoj kiujn metis sur ili la kapitalistaj centroj; 

ili detruis la komunistajn organizojn en siaj naciaj sferoj. Sed poste la aferoj ne dis-

volviĝis laŭ esperite. Germanio ne rezigniĝis al la subalterna rolo asignita al ĝi. Daŭris 

tie la frustracio pro ĝia malvenko en la Unua Mond-Milito, kaj oni emis revenĝon 

kontraŭ la venkintoj. T. e., persistis la inter-imperiistaj kontraŭdiroj kiuj estis kaŭz-

intaj la Grandan Militon. Ni konas la historion de la Dua Mond-Milito kaj scias ke, finfine, 

la Sovetunio de Stalino estis inter la venkintaj aliancanoj kontraŭ la faŝismo, kio per-

mesis al ĝi etendi sian influon al pluraj orienteŭropaj landoj. 

En tiuj landoj estis establitaj reĝimoj kun politika monopolo de komunistaj partioj laŭ 

la sama stalinista kliŝo kiel en Sovet-Unio. Kvankam post la morto de Stalino, en 1953, oni 

entreprenis, far la politika potenco, procezon je mal-stalinigo por kondamni kaj forpeli 

la plej fiajn aspektojn de la stalinista epoko, daŭris ĉie en la bloko sub sovetia influo, 

la politika monopolo de la Partio kaj la ŝtata ekonomio. La fakto ke la loĝantaro de tiuj 

landoj ne memvole alprenis tiun situacion, kaj ke la kapitalismo, sub usona gvidado, 

apogis reziston kaj rifuzon, estis la kaŭzo de tumultoj kaj provoj, perforte sufokitaj 

de la sovetia potenco, rompi la blokon: Berlino, Hungario, Ĉeĥoslovakio... 

Verdire, la situacio de la heredaĵo de Lenino dum tiuj jardekoj post la Dua Mond-Milito 

estis eĉ pli komplika. Iuj komunistaj reĝimoj, kiel tiuj en Albanio kaj Jugoslavio, ne estis 

en la sovetia orbito. Kaj revolucioj kun marksism-leninisma marko okazis ankaŭ en aliaj 

mondpartoj: Ĉinio, Koreio, Kubo... Kaj dume la imperiista kapitalismo trovis rifuzon 

en multaj partoj de la mondo, el kio rezultis egan procezon de senkoloniigo. 

Sed en la lukto, mondskale, inter la kapitalismo kaj la komunista alternativo iniciatita 

de Lenino, la krizo kaj kolapso de la tuta sistemo kiun kunigis Sovetunio, okazis ega 

kvalita ŝanĝo. Temis pri ia krizo akceptita, kvazaŭ organizita de interne, de la politika 

sistemo mem. Tio estas, ne okazis milita venko de iu kapitalisma potenco super Sovet-

unio. Nek ekzistis popolaj kontraŭrevoluciaj movadoj kiuj renversus la establitan politi-

kan potencon. Fakte, estis la regantoj mem, kiuj likvidis la marksista-leninistan teorian 

bazon sur kiu baziĝis ilia potenco, kaj en Sovetunio daŭre tenis kaj ekzercis la politi-

kan potencon homoj el la likvidata potenca aparato. Kio estis okazanta? 

La klarigo de tiu fenomeno estas la evoluo kiun la tipo je komunista partiano de Sovet-

unio spertis dum 70 jaroj. La rusiaj komunistoj de 1990 ne estis la bolŝevikoj kiuj gvidis 

la revolucion de 1917. Ili ankaŭ ne estis inspiritaj de la komunista idealo konstrui egale-

can, senklasan socion. Tio estas, jes, estis iuj kiuj aspiris al tiu celo, kaj ankoraŭ ekzis-

tas hodiaŭ, sed ili estas same minoritataj kiel en ĉiu kapitalista lando. La plimulto el la 

anoj de la rusia Komunista Partio en la fina jardeko de la 20-a jarcento estis amaso da 

politikaj solduloj kiuj aliĝis al la partio por ekzerci la funkciojn disponigitajn al ili de 

la politika monopolo de la sovetia ŝtato. Kiam venis la tempo pridubi tiutipan ŝtaton, 

por tiuj homoj la drivo al burĝspeca socio estis eĉ pli promesplena. La sovetia ŝtato havis 

pezajn engaĝiĝojn al la popolanoj de la lando: ĝi devis disponigi laborlokon kaj loĝejon 

por ĉiuj homoj, kaj publikan sanservon kaj edukon por ĉiuj egale. La malsukcesoj en la 

plenumado de tiuj pezaj taskoj kaŭzadis misfamon al la reganta partio. Por tiuj “komun-

istaj” regantoj, la socialismo estis neeltenebla ŝarĝo. Estis pli komforte liberigi sin el 

tiuj politikaj devoj kaj lasi al la merkato asigni laboron, loĝejon, sanservon... al ĉiu 

homo laŭ ties ebleco. Cetere, la privatigo de la ĝis tiam ŝtata 

posedaĵo provizis okazon de riĉiĝo de la altrangaj kaj 

influaj funkciuloj de la ŝtata aparato. La kazoj de Boris  

Jelcin kaj Vladimir Putin estas tre klaraj tiorilate.   

Lenino ne estas libera el respondeco pri tiu evoluo de la tipo 

je komunista partiano. Tiu evoluo komenciĝis jam dum lia regad-

etapo. Kiel bona konanto de la historio, kia li estis, li devus 

konscii ke tiu evolua procezo estis identa al tiu okazinta en la 

kristanaj eklezioj ekde la konsciaj predikistoj de la primitiva 

kristanismo ĝis la nuna soldula eklezia klerikaro, kiu vivas kaj 

eltiras profiton el la realigo de iu kulto kiu apartigas la homojn 

el la liberiga celo de la evangelia mesaĝo. 

Li bone komprenis ke la batalon por la socialismo kaj la komun-

ismo oni devas fari ene de la homa menso. La ikonografio pri 

li prezentas lin instruante pri politiko al homaj grupoj, grandaj 

kaj malgrandaj. Kaj li tre dediĉis atenton ankaŭ al la instruado 

pere de gazetoj kiel ISKRA, VPERJOD… same kiel per lia 

ampleksa verkaro. 

La proceduro estis taŭga, sed Lenino estis obsedita de la ideo 

de rapida konkero de la politika potenco per revolucio kiu iĝus 

tutmonda kaj ebligus rapidan progreson al tiu ideala celo de 

la senklasa socio. Tio estas, li atribuis egan gravecon al la kapto 

kaj ekzercado de la politika potenco ĉiakoste, sen rimarki ke, 

kun aŭ sen kontrolo de la politika potenco, la antaŭeniĝo al 

socialismo ne eblas sen amasa socia akcepto. Kaj tio postulas 

edukan agadon kaj atenton al la amasoj pli persistan kaj daŭran 

ol la vivo de unu generacio. 

Tia persista kaj longdaŭra edukado de la popolaj amasoj devas 

esti realigata de ia organizo, kompreneble. Ne gravas ĉu tia orga-

nizo nomiĝus Eklezio, Komunista Partio aŭ alimaniere. L. L. 

Zamenhof konceptis tian organizon kiel Esperantista Movado, 

sed gravas ne forgesi la internan ideon, kiu devus inspiri kaj 

animi la aktivulojn. Temas pri valoroj kiaj solidareco, frateco, 

kompato, komprenemo… Forgesis tiujn valorojn la eklezioj kiuj 

predikas krucmilitojn kaj organizas inkivziciajn tribunalojn. 

Kaj same preteratentas tiujn valorojn la komunistaj organizoj, 

stalinistaj aŭ ne, kiuj kalkulas je perforto por alfronti la pro-

blemojn eksterajn kaj internajn. Ĉiuj devas lerni ke la celo ne 

pravigas ĉiutipajn rimedojn. La celo al kiu Lenino dediĉis sian 

vivon meritas plenan apogon, kaj lia sperto provizas utilan ins-

truon por perfektigi la agadon.   

La socialista jarcento finiĝas… kio anstataŭos ĝin? Per ĉi tiu skribaĵo mi intencas 

fari spekulativan prognozon intencante konjekti kia estos la epoko kiu sekvos la 

nun finiĝantan 20-an jarcenton. Evidentiĝas ke la grandaj ŝangoj laste okazintaj 

pretigas la scenejon por alitipa mondo, kaj krome videblas la unuaj signoj de tiu 

mondo de la nova jarcento. 

Mi traesploros tiujn signojn kaj klopodos klarigi kion ili signifas. Sed unue mi 

devas ekspliki kial mi nomis ĉi-tiun jarcenton “la socialista jarcento”. Ĉar mia 

opinio estas tio ke la 20-a jarcento p. K., en kies lastaj jaroj ni troviĝas, havis/as 

kiel ĉefa eco aŭ karakteraĵo, por la tuta mondo, la socialismon.  

Mi komprenas ke la eksplikado estas necesa ĉar povas ŝajni enormaĵo nomi 

“socialista” iun jarcenton dum kiu okazis du mondmilitoj, floris la rasisma 

faŝismo, kaj du trionoj el la homaro dronis/as en mizera stato sub la imperiisma 

premo. Kaj tamen tiel estas: la 20-a jarcento estis, unuafoje en la historio, 

“socialisma” jarcento, asignante al la termino “socialismo” la signifon kiun ĝi 

havas en la marksisma verkaro.  

Eble iu pensus ke la kialo de tiu “socialista” adjektivo por ĉi 20-a jarcento estas la 

fakto ke en ĝi okazis la venko de socialistaj revolucioj: Rusujo, Ĉinio kaj aliaj, kaj 

En la senorda arkivo de mia komputilo mi hazarde trovis lasttempe la tekston de la 
ĉi-suba artikolo. Ŝajnas ke ĝi ne estis sendita al iu ajn el la E-gazetoj kiuj kutime 

publikigas miajn skribaĵojn. Ĝia verkado laŭŝajne okazis en la jaro 1999 aŭ 2000, 
subinflue de la tiamaj okazantaĵoj de la disfalo de la socialisma bloko de Orienta 

Eŭropo. 

La pripensoj esprimataj per tiu teksto havas nur relativan intereson nuntempe. Iuj 
el ili estis spekulado pri kia estos la 21-a jarcento en kiu ni jam estas nun plen-

enmetitaj; iuj esprimitaj prognozoj estis trafaj, aliaj ne. Sed eble la plej interesa estas 
tiu parto per kiu mi provis interpreti la kaŭzojn de la krizo de la komunistaj reĝimoj. 

F. Castaño . 

dum multaj jardekoj ekzistis socialistaj landoj, socialista sistemo, socialista 

bloko... kaj ankoraŭ nuntempe persistas iuj komunistaj -do socialistaj- reĝimoj. 

Kompreneble, ankaŭ tiuj faktoj kontribuas al mia titol-asignado, sed ĝi tute ne 

estas nur pro tio.  

Mi insistas pri tio ke la “socialista” karaktero de nia jarcento estis por la tuta 

mondo. Ĝi manifestiĝis antaŭ la rusia revolucio de 1917, kaj iomgrade persistas 

post la disfalo de la socialista bloko de Orienta Eŭropo. Tiu socialista karaktero de 

la epoko manifestiĝis ankaŭ en la kapitalisma mondo -ankaŭ en la ege subpremita 

Tria Mondo-, kaj eĉ ene de la faŝismaj reĝimoj de ĉi-tiu jarcento.  

Do, mi klarigu tiun eksterordinaran aserton. Komence mi devas diri ke preparis la 

terenon, en la teoria sfero, la filozofoj kaj verkistoj de la 19-a jarcento, samkiel la 

teoriistoj de la socialismo, la tiel nomataj “utopiaj socialistoj”, kaj poste -kaj ĉefe- la 

“sciencaj socialistoj” Karl Marx kaj F. Engels. Kvankam fiaskis la socialismo-celaj 

revolucioj de tiu 19-a jarcento, inter ili la plej fama, la t. n. “Pariza Komunumo”, 

la semo restis ĝermanta, preta flori kaj frukti en nia jarcento. Je ĉi ties komenciĝo, 

en la industriaj landoj de Eŭropo abundis kaj estis fortaj la laboristaj organizaĵoj: 

socialistaj kaj socialdemokratiaj partioj, socialistaj kaj anarkiistaj sindikatoj, kaj 

multaj tiutipaj societoj. En la burĝa socio, ĉu laŭleĝe, ofte eksterleĝe sed ĉiam iu 

aŭ alimaniere funkciante, abundis la laboristaj organizaĵoj kaj societoj kun 

socialista kaj progresista karaktero: laboristaj ateneoj, societoj de interhelpo okaze 

de malsano aŭ akcidento de la laboristoj kaj ties familioj...  

Sed la plej rimarkinda el ĉio ĉi estis tio ke eĉ la burga super-reganta klaso sin 

sentis devigita alpreni la simbolojn, la penso-manieron, la idealojn kaj la stilon de la 

tiutempa socialisma ideologio. Advokatoj kaj ĉiutipaj intelektuloj el la burĝaro pretis 

aliĝi al la socialistaj partioj kaj sindikatoj, eldoni kaj gvidi ĵurnalojn inspiritajn en tiu 

ideologio... Jam en 1905, 1907... -do, jardeko antaŭ la Granda Rusia Revolucio ekaperis 

en Francio multaj signoj de tio kio poste estos nomata “komfort-socio” kaj kio ĝeneral-

iĝis al la tuta industriigita mondo post la 2-a Mond-Milito. Iu el tiuj signoj estis la 

kreskado de la nombro da industriaj laboristoj, kaj urbo-loĝantoj, dum malpliiĝis la 

agrokultura kamparanaro loĝanta en la vilaĝoj. Alia signo estis la starigo de prisalajra 

negocado inter la entreprenistaro kaj la laboristaj sindikatoj, kun regulaj salajro-pli-

altigoj kaj konkerado de rajtoj kaj garantioj por la laboristoj. Plifirmiĝis kaj perfektiĝis 

la sanec-servaj societoj k. t. p. Ne estis malpli grava, inter la signoj de la epoko, la dis-

vastiĝo de la Internacia Lingvo Esperanto, kreita de L. L. Zamenhof en la antaŭaĵo de 

ĉi-tiu eksterordinara jarcento, kaj destinita al la altaj celoj de ĉi-tiu epoko. Baldaŭ 

ankaŭ en Britio plifortiĝis la laboristaj organizaĵoj, kaj se ties morala supereco super 

la burĝa ideologio neniam estis tiel klara kiel en la kontinento, nedudeble la sociaj 

konkeroj de la laboristaro en tiu lando estis rimarkindaj kaj firmaj.  

Eĉ en la industrie malfortaj landoj, kia Rusujo, fermentadis tiam la socialista 

ideologio. Lenino kaj aliaj intelektuloj, de eksterlande prihardis la laboristaron 

pere de ĵurnaloj kaŝe enmetitaj en la landon de la Caro, kaj priorganizis la partiojn 

kiuj prepariĝis por la proksima revolucio. En tiu epoko la pastro Gapono organizis 

sian popolan mobilizon antaŭ la Cara palaco... sub polica inspiro. Precize ĉi-kazo 

estas ne-rifuzebla pruvo de la vigleco de la socialistaj ideoj: la malamikoj de la 

socialismo sin sentis devigitaj organizi la popolajn movadojn por ilin kontroli de 

interne kaj sukcesi en ties sabotado... kaj eĉ tiele tiuj movadoj kaj tiuj mobilizoj 

naskis pli malpli sukcesajn revoluciojn, ĝis la grandioza kulmino de la Oktobra 

Revolucio de la jaro 1917.  

Subinflue de la tiel venkinta socialisma revolucio, en multaj landoj, industriaj aŭ  

ne, la proletaro, la popolamasoj, revadis pri tiaspeca revolucio. De tiam la 

socialisma idealo portis la kromnomon de Komunismo, la titolo alprenita de la 

rusia bolŝevisma partio tiam gvidata de Lenino. Stariĝis komunistaj partioj en 

multaj landoj en la mondo. En multaj lokoj la ekzistintaj socialistaj partioj 

transformiĝis en komunistaj. En aliaj lokoj, kiel en Hispanio, la fondintoj de la 

Komunista Partio estas socialistoj kiuj forlasis la Socialistan Partion, kaj 

anarkiistoj forlasintaj la anarkiistajn organizaĵojn.  

Nu, ĝuste ĉi-tiuj socialistaj organizaĵoj, kromnomataj “komunistaj”, plej ege vekis la mal-

amon kaj altiris la ĉefan atenton kaj zorgon de la fortoj de la burĝaro. Por kontraŭ-rezisti 

la komunismon, la kapitalismo generis la faŝistajn movadojn. Tie, kie la sistemo ne estis 

sufiĉe forta por kontraŭstari la revoluciajn fortojn, la burĝaro permesis la starigon de 

faŝismaj, reakciaj reĝimoj. Tiaj estis la kazoj de Italio kaj Germanio, kaj poste ankaŭ 

en aliaj lokoj. Male, tie, kie la demokratiaj institucioj bone rezistis la transformigan 

agadon de la laboristaro, la faŝismo ne estis potencigita de la burĝklaso, kaj 

malsukcesis: Britio, Usono... Sed rimarkinde estas ke en ĉi tiuj landoj la 

kapitalisma sistemo devis konsenti, por sin savi, konsiderindan nombron da 

socialismaj reformoj. En Usono, post la revolucio-danĝero de la ekonomia krizo 

de la jaro 1929, oni entreprenis novan ekonomian politikon, la t. n. New Deal, kiu 

enhavis jam multajn el la elementoj de la Eŭropa komfort-socio. Oni povas resumi 

tiun situacion dirante ke la kapitalismo, por pluvivi, sin vidis devigita pagi 

tributon al la superreganta ideologio de ĉi-tiu jarcento: la Socialismo. Vortoj kaj 

esprimoj kiel New Deal, konsumsocio, rajto je laboro, senkoloniigado kaj aliaj 

estas la nomoj de diversaj formoj de tributo al la socialisma ideologio. El tiu 

socialisma tributado ne liberiĝis eĉ la plej reakciaj formoj de la kapitalismo: la 

faŝistaj reĝimoj. Kiel sciate, Mussolini devenis el socialistaj medioj, el kie li portis 

ne nur sperton kaj stilon, sed ankaŭ iom da socialista zorgo pri la bonstato de la 

popolamasoj. La germana naziismo, ne hazarde nomiĝis “nacia socialismo” ĉar 

ankaŭ ĝi enportis en sia praktiko elementojn de la socialista ideologio. Tiuj 

historiaj faŝism-movadoj kanaligis sian agresemon al la subpremado de fremdaj 

landoj, al la masakrado de etniaj minoritatoj (ekzemple la judoj en Germanio), sed 

interne de la propra lando, la laboristaro ĝuis iujn rajtojn, inter kiuj ne estis la 

malplej gravaj la rajto je fiksa laborloko, kaj tiu de prisociaj servoj.  

Por pli klare kompreni kiel superregis la socialisma spirito de la 20-a jarcento, ni 

pristudu kia estis la monda situacio meze de ĉi-tiu jarcento. Tiam estis jam 

finiĝinta la Dua Mondmilito. Saviĝis la komunista reĝimo de Sovetio kaj krome 

tiam ariĝis ĉirkaŭ tiu potenco, konstituante socialistan blokon, aro da Orient-

Eŭropaj landoj. Krome venkis komunista revolucio en alia granda Lando: Ĉinio; 

kaj en aliaj mondpartoj stariĝis post kelkaj jaroj aliaj revoluciaj reĝimoj fare de 

movadoj jam tiam funkciantaj: Koreujo, Kubo, Vjetnamio... La rajtoj de la 

laboristoj estis la ĉefa ideo inspiranta tiujn reĝimojn kaj tiujn movadojn. Sed, 

paradokse, ankaŭ en la kapitalisma mondo altiris la atenton kaj la zorgon de la 

leĝo-farantoj la laboristaj rajtoj, la popola bonstato, kiel neniam antaŭe okazis en 

la historio. Kompreneble, en ĉi tiu kapitalista mondo la ĉefa inspiranta ideo estis la 

celo savi la sistemon de privata propraĵo, la rajtojn de la posedantoj... sed eĉ por atingi 

tiun egoisman celon estis necese atenti kaj zorgi pri la bonstato de la laboristaj amasoj. 

La ekonomia sistemo starigita en la alte industriigitaj landoj de la kapitalista 

mondo estis la t. n. Welfare state t. e. komfort-socio, ankaŭ nomata Kejnsismo tial 

ke bazigis sur la teorioj kaj postuloj de la ekonomiisto J. M. Kejnes (1883-1946), 

kaj kies ĉefaj karakteraĵoj estas: relative granda parto da nacia, publika industrio; 

ekonomia planado kaj regulado; plena laboreco, konsum-socio...  

En tiu epoko -la kvindekaj jaroj de ĉi jarcento jam ne plu ekzistis la faŝismaj 

reĝimoj de Germanio, Italio kaj Japanio, sed restis ankoraŭ en la mondo iuj 

faŝistaj aŭ faŝistoidaj ŝtatoj. En nia kontinento mem estis la kazoj de Hispanio kaj 

Portugalio. Nu, ankaŭ tiuj neprogresistaj reĝimoj devis, tamen, pagi sian tributon 

al la socialisma spirito de la epoko. Konkrete en mia lando, la politika sistemo de 

la Generalo F. Franko, celante ian legitimecon kiu mankis al ĝi, iniciatis kaj dis-

volvis serion da dispozicioj kun socialisma enhavo. Grava teoria dokumento de tiu 

reĝimo estis la t. n. “Fuero del Trabajo” (Statuto de la Laboro). Eĉ se ni ne 

forgesas ke tiu ĉi kaj aliaj similaj rimedoj de la frankisma reĝimo celis nur 

prezenti pri si mem ian progresistan bildon kiu ne respegulis sian veran esencon, 

ni devas konsenti ke, tamen, tiuj rimedoj efektive funkciis. La “Fuero” inspiris 

leĝaron kiu certigis, dum kelkaj jardekoj, garantiojn kaj rajtojn por la laboristaro 

de ĉi-tiu lando; garantioj kaj rajtoj kiuj iompostiom perdiĝas dum alproksimiĝas la 

fino de ĉi speciala jarcento.  

Jes, ĉi jarcento karakteriĝas ankaŭ pro la ega ekspluatado de la malevoluintaj 

landoj fare de la alte industriigita socio. La mizero kaj malsato en la Tria Mondo 

estis/as enorma. Tamen ni povas konstati ke ankaŭ en tiuj terzonoj, kie putriĝas en 

ekstrema malriĉeco kaj malfeliĉo du trionoj el la monda loĝantaro, perceptiĝis/as 

la favora efiko de la progresisma fluo de la socialisma epoko. En tiuj terzonoj la 

situacio estis ege malpli favora por la indiĝenoj dum la klasika koloniisma epoko. 

Notinda estas la kolosa senkoloniig-procezo okazinta meze de la nuna jarcento. Ni 

ne forgesu ankaŭ tion ke dum la lastaj jardekoj tre pligrandiĝis la loĝantaro en tiuj 

zonoj kie -dum la pasintaj jarcentoj- pro rasmortigo kaj daŭra sklavigado multaj 

popoloj estis ekstermitaj kaj aliaj rezultis tre malpligrandigitaj. Ne hazarde, tiu 

fluo aŭ tendenco renversiĝis ĝuste en ĉi tiu jarcento. La scienca progreso de nia 

epoko ebligis malkovri medicinojn efikajn kontraŭ la epidemioj domaĝintaj tiujn 

popolojn, kaj la progresisma sento de la epoko favoris la distribuon de tiuj 

kuraciloj kaj de aliaj rimedoj kontraŭ la malsato kaj la malprogreso.  

Resume, dum ĉi lasta periodo de la historio, la rajtoj de la laboristoj kaj la 

malriĉuloj estis respektataj kaj zorgataj kiel neniam antaŭe okazis. Kaj tio okazis 

en la tuta mondo kaj en ĉiutipaj politikaj reĝimoj, ekde la komunistaj reĝimoj -eĉ 

en ties plej degenerita formo: la stalinismo- ĝis ĉiuj kapitalistaj formoj: ekde la 

burĝaj demokratioj al la faŝismaj reĝimoj. Komunaj ecoj al ĉiuj ĉi politikaj formoj 

estis la zorgado pri la plen-laboreco, la sociaj servoj, la sekureco, la socia paco...  

Nu, ĝuste ĉio-ĉi finiĝas de nun. Kaj nun venas la momento esplori kiaj estos la 

trajtoj de la nova epoko, kiaj estos la karakteraĵoj de la nova jarcento kiu 

alproksimiĝas. Nia antaŭkalkulo des pli estos trafa ju pli ni sukcesos formuli la 

ekonomiajn kondiĉojn de tiu jam proksima periodo.  

Laŭ la informoj je kiuj oni disponas nun, ŝajnas ke oni povas konkludi ke 

elĉerpiĝis la ekonomia ciklo karakterigita pro produktad-formoj bazitaj sur 

malmultekosta energi-fonto, la nafto, kaj perspektivoj de pli malmultekosta 

energio, la nuklea. Nun rezultas ke la ekonomio ne plu povos kreski surbaze de 

tiuj energioj pro ekologiaj kaŭzoj kaj ankaŭ pro la malabundeco de la koncernaj 

krudmaterialoj. La produktado devos esti aranĝita sur alia bazo. La sistemo devos 

esti restrukturita... kaj oni ne disponas, ŝajne, je malmultekosta energio-fonto.  

Kaj krome ŝajnas ke oni ne disponas je longa tempo por fari la koncernajn ŝanĝojn 

en la sistemo. Estas evidenta ke la restrukrad-procezo tre akceliĝis lasttempe. 

Supozeble ĝi pli akceliĝos dum la sekvaj jaroj. Tio okazigos la rapidan bankroton 

kaj malaperon de multaj industrio-branĉoj ligitaj al la ĝisnuna produktad-maniero, 

ĉu pro la energio-fonto uzata, ĉu pro la destino de la produktaĵoj. Estas 

antaŭvidebla, almenaŭ por la unua etapo, ioma malgrandiĝo de la industrio kaj la 

urbo-loĝantaro, kaj pligrandiĝo de la kampara kaj agrokultura mondo. Mal-

grandiĝos la maŝin-uzado en ĉiuj labor-sektoroj; sekve la laborformoj estos pli 

duraj, la vivnivelo malpli alta.  

Estas neniu kialo por supozi ke okazos retroiro en la scienc-teknika progreso. Male, 

mi pensas ke oni pliintensigos la esploradon, ĉefe serĉante novajn energio-fontojn, kaj 

ankaŭ pliperfektigante formojn de pli granda profitado de la ekzistantaj krudmaterialoj. 

Verŝajne pliintensiĝos ankaŭ la priekologia zorgado. Tutcerte, la ekologiisma flago 

ne plu estos portata nur de la politike maldekstraj fortoj; se iam ekzistis “socialistaj” 

faŝismoj, de nun ni alkutimiĝos al la ekzistado de “ekologiismaj” faŝismoj. 

Almenaŭ dum la sekvaj jardekoj estos en multaj mondanguloj fortaj naciismaj 

sentoj. Kiam la homoj ne havas aliajn kialojn je fiero kaj mem-estimo, multaj uloj fieras 

pro sia aparteno al tiu aŭ tiu etnaĉo, al tiu aŭ tiu vilaĝaĉo... kaj en la periodo kiu 

sekvos, multaj milionoj da personoj havos neniun alian fiero-kialon. Al tiutipa naci-

isma sento oni povas asimili ankaŭ la fundamentalismajn formojn de iuj religioj; 

ankau ĉi fanatikismoj floros dumtempe. Tamen ĉiuj regionismoj kaj sektismoj 

devos adaptiĝi al la ekzistado de unusola, mondskale ampleksa, merkato.  

Tiu monda merkato, jam preskaŭ tute finpretigita en niaj tagoj, havos kiel polica 

gardanto la solan militistan superpotencon kiu restas en la mondo post la finiĝo de 

la malvarma milito: la usona potenco. Tio ŝajne ekskludas pliajn mondmilitojn. 

Sed plu povos okazi malgrandaj militoj kiel tiuj okazantaj nuntempe en Jugoslavio 

kaj en aliaj lokoj, ĉefe se ili ne endanĝerigas la sistemon. Cetere ne ĉiam la 

interbatalantoj estos landoj aŭ etnaj regionoj: ankaŭ grupoj kun specifaj interesoj 

konstituiĝos en ĉefrolantoj de la komplika ekonomia baraktado de tiu komplika 

epoko. Tiuj grupoj reprezentos interesojn el ĉiuj tipoj je ekonomiaj kolektivoj, 

altaj kaj malaltaj, ekde mafioj -pli malpli eksterleĝaj- ĝis multnaciaj korporacioj. 

Tiutipaj korporaciaj kaj mafiaj interesoj ekzistas jam nuntempe, sed estonte ili 

fariĝos pli gravaj en mondo kie fariĝos malpli gravaj la landaj registaroj. Ankaŭ 

tiuj grupoj, ĉu leĝaj, aŭ eksterleĝaj, povos flori sen pliaj ĝenoj ol tiuj fare de aliaj 

pli fortaj grupoj: ili, ja, ne konstituos danĝeron por la sistemo.  

Sed daŭre plu ekzistos landaj ŝtatoj kun ties registaroj kaj land-limoj. Ĉio-ĉi 

pluekzistos laŭmezure ke la sistemo ĝin bezonos. Dum persistos la ekonomiaj 

kondiĉoj supre priskribitaj, tiuj ŝtataj registaroj estos ege aŭtoritatemaj, 

diktatorecaj. La demokratio, idolo de Okcidento; la demokratio, nome de kiu oni 

likvidis la komunistajn reĝimojn de Orienta Eŭropo, havos magran estontecon tiel 

en Oriento kiel en Okcidento. Jam la regantoj kiel Jelcin kaj L. Valesa montras 

kiel ili kapablas rigore regi senrespekte al la parlamentoj kaj al la popolaj deziroj. 

En SudAmeriko Fujimori havos multajn imitantojn; jam oni intencas imiti lin en 

Venezŭelo. En tiuj zonoj de la mondo, destinitaj esti la kloakoj de la sistemo, 

abundos tiutipaj diktatoroj; cetere, nur tiaj homoj kapablos -kaj ne ĉiam- subteni 

tie la interesojn de la superregantaj klasoj de la sistemo.  

Alia rimarkenda transformiĝo okazas en la sino kaj en la naturo mem de la 

kapitalismo. Notinde estas ke de nun malaperas, eble por ĉiam, la figuro de la 

grandaj kapitanoj de la kapitalistaj industrio kaj financoj. Tio estas: la gvidantoj 

de tiuj altaj instancoj de la sistemo ne plu estos dinastioj kiel tiuj de Rostĉild, 

Rockefeller, Ford... Ili estas/os anstataŭitaj far de alitipaj homoj: la burokrat-

teknikistoj. Kiel sciate, la grandaj industrioj de la kapitalisma mondo, ĉefe en 

Usono, estis kreitaj de tiuj titanaj homoj, kiel H. Ford, G. Marconi kaj R. J. 

Watson, la fondinto de IBM. Tiaj homoj, al kiuj oni asignis la titolon je 

“patronoj”, konstruis financajn kaj industriajn imperiojn dank' al ilia ekster-

ordinara kapablo; kaj iliaj familiaj heredintoj, krom posedi la propraĵon de la 

entreprenoj, konservis ankaŭ ties gvidon kaj kontrolon dum unu aŭ du generacioj. 

Sed fine tiuj familiaj dinastioj devis cedi, se ne la propraĵon, jes ja la kontrolon kaj 

estrecon de tiuj industrioj al fakuloj kaj specialistoj: la burokrat-teknikistoj, tiu 

nova klaso kiu iom-post-iom konkeris ĉiujn pov-pintojn en la ekonomia, industria 

kaj politika sferoj. Tiutipaj homoj komence estis nur subalterna kolektivo serve de 

la grandaj kapitanoj, sed poste ili akiris konscion pri sia klas-karaktero, kaj 

ekagadis favore al siaj klasaj interesoj eĉ batale kontraŭ iliaj kreintoj. Hodiaŭ la 

burokrat-teknikistoj uzas sian povon en ĉiuj terenoj por domaĝi la interesojn de la 

ankoraŭ rezistantaj patrono-kapitanoj. Rimarkinde estas ke ambaŭ tipoj je 

kapitalista industrio-kontrolo diferenciĝas pro la bazo de ilia forto. Por la antikvaj 

patrono-entreprenistoj kaj ties familiaj dinastioj, la bazo de ilia povo kaj kontrolo 

estis la posedado de la akcioj de la kompanioj kaj entreprenoj. Tamen la nunaj 

burokrat-teknikistoj bazas sian forton sur la fakto ke ili superregas, kiel 

specialistoj, la ekonomiajn kaj teknikajn meĥanismojn de la produktado. Ju pli 

komplikiĝis kaj kompleksiĝis la procezoj de produktado kaj la ekonomiaj 

meĥanismoj, des pli fariĝis necesa la interveno de grandaj staboj da specialistoj. 

Fine ĉi-tiuj prenis en siajn manojn la tutan kontrolon de la sistemo. Oni devas 

rimarki ke per tiu evoluo perdas la kapitalista sistemo siajn lastajn homecajn 

trajtojn. La nova kapitalismo, tiu de la burokrat-teknikistoj, havos/as neniun 

animon. La ĝisnunaj patronoj iamaniere estis edziĝintaj al iliaj industrioj kaj 

iomgrade rilatis familie ankaŭ al ties laboristaro. Ne hazarde, en la vorto 

“patrono” enestas la radiko de “patro” kaj la ideo de “protektanto”. Dum kelkaj 

generacioj la familiaj nomoj de la patrono-dinastioj estis ligitaj al iliaj entreprenoj, 

ties produktaĵoj (Ford: aŭtomobiloj; Marconi: elektronikaj aparatoj; IBM: 

komputilegoj...) kaj ofte ankaŭ la gelaboristoj havis kvazaŭ familiajn rilatojn kun 

tiuj entreprenoj. Ĉio-ĉi perdiĝas pro la alveno de la burokrat-teknikistoj. Tiuj ĉi ne 

estas patrioto-soldatoj, sed dungo-soldatoj, de la entreprenoj kiujn ili gvidas. Ili 

estas ligataj al tiuj entreprenoj nur per la altegaj salajroj kaj aliaj honorarioj kiujn 

ili ricevadas; ili ne hezitos tuj forlasi tiun entreprenon se oni al ili oferas pli altan 

pagon aliloke. Ili ne hezitus rekomendi al la akcio-posedantoj la senkapitaligon de 

iu entrepreno se ĉi-tiu ne atingas la esperitan profiton, ne atentante ĉu el tiuj agoj 

venos katastrofaj sociaj sekvoj kiaj la perdo de multaj miloj da laborpostenoj aŭ la 

ruino de iu regiono. Ili celas nur altan profiton eĉ se domaĝante la socion en 

procezo de feroca konkurenco.  

Pri tiu-ĉi temo restas nur aldoni ke dum en la kapitalisma mondo, tiuj burokrat-

teknikistoj fin-heredis la tutan povon de la tradiciaj entreprenistoj, en la socialista 

bloko simil-tipa klaso finheredis la povon de Lenino kaj Stalino. Ankaŭ tie la tro-

komplikiĝo de la administraj kaj organizaj taskoj igis ke ĉio falu en la manojn de 

specialistoj kaj teknikistoj. Dumtempe ili konsentis nomiĝi komunistaj partianoj. 

Poste tiu kom.partio restis subgvide de uloj kiuj parolis pri travidebleco kaj 

restrukturado (Glastnost kaj Perestrojko), kaj por pravigi ilian planon de repaciĝo 

kun la kapitalismo, la Perestrojko-teoriuloj asertis ke “okazis en la kapitalismo 

interesa evoluo kiu igas ĝin malpli danĝera”. Ili pravis, sed ili ne klarigis ke tiu 

evoluo de la kapitalismo estis interesa kaj favora nur por la burokrat-teknikista 

klaso, ne por la proletaro. Ili volas ĝui sian povon samlibere kiel iliaj samklasanoj 

de Okcidento. Tiel interesis al ili detrui de interne la komunistan reĝimon, la 

socialistan sistemon: por ne plu subteni la devojn kaj la kompromisojn de tiu 

reĝimo kun la popolaj amasoj. De nun ili ne plu devos zorgi pri plenlaboreco kaj 

socia protekto de la laboristamasoj. De nun ili povos libere riĉiĝi kaj mastri kiel 

faras siaj okcidentaj kolegoj. Por prepari tiun ŝanĝon ili disponis je kelkaj jardekoj 

por okazigi misfunkciadon de la socialista sistemo, cele veki la popolan malamon 

kontraŭ tiu reĝimo. Atinginte tiun celon, ili lasttempe povis forĵeti sian 

komunistan maskon kaj prezenti sian veran vizaĝon de burokrat-teknikistoj. 

Ŝajnas ke dum la venonta jarcento, en Oriento kaj Okcidento, tiu burokrat-

teknikista klaso estos unu el la ĉefaj obstakloj kiuj malhelpos la antaŭeniradon de 

la homaro al ties alta celo de konstruado de pli justa sociordo.  

Priesplorante la signojn de la novaj tempoj, mi iome perpleksas antaŭ la fenomeno 

de la migrado de grandaj homamasoj. La moviĝo de homaj amasoj foren de iliaj 

landlimoj, ŝajnas fariĝi pli ampleksa ol tiu de la kvina jarcento de nia erao, la tiel 

nomitaj “invadoj de la barbaraj popoloj”. Komence la inmigrado de fremdaj 

laboristoj en la alte industriigitajn landojn estis stimulita de la sistemo por akiri 

malmultekostajn, preskaŭ duonsklavajn gelaboristojn kaj kontraŭbatali la 

prisalajrajn postulojn de la enlanda laboristaro, sed ŝajnas ke oni alvenis al iu 

punkto en kiu la iniciatintoj de tiu politiko perdis sian kontrolon sur la procezo. 

Hodiaŭ milionoj da homoj el la malevoluinta Tria Mondo kaj el la iama socialista 

bloko migradas celante instaliĝi en aliaj pli komfortaj zonoj. Oni intencas 

iomgrade industriigi kelkajn partojn el tiu malevoluinta mondo, sed tiu problemo 

komplikiĝas kun la afero de la krizo de la ĝisnuna produktad-maniero. Ne eblas 

antaŭvidi kiamaniere tiu problemo de la migrado influos sur la ceteraj problemoj, 

kiel tiu de la industrio-krizo, kaj kiamaniere ĝi estos influita de ili. Ĉiukaze ŝajnas 

ke ĉiuj ĉi problemoj kaj la interagado de ĉiu el ili sur la ceteraj okazigos grandajn 

sociajn konvulsiojn, tiel en la Tria Mondo kiel en la metropoloj de la kapitalismo.  

Eblas konjekti ke plu ekzistos faŝismaj reĝimoj; ni vidas la renaskiĝon de la 

rasisma malamo en la lastaj tempoj. Tiuj novaj faŝismoj -tiom ksenofobiaj kiom la 

antaŭaj- eĉ ne havos la malmultajn socialistajn elementojn de la historiaj faŝismoj 

ekzistintaj en ĉi tiu jarcento. Pli ĝuste, ili havos neniun ajn ideologion; ili havos 

nur brutalan forton. Cetere ankaŭ alitipaj reĝimoj preterlasos la ideologion; ni 

vidis kiel en la lasta kongreso de la Komunista Partio de Ĉinio oni forlasis multajn 

revoluciajn elementojn de la Marksismo-Leninismo kaj oni akceptis la burĝajn 

vidpunktojn de la privata posedaĵo kaj iniciato, libera komerco kaj entrepreno... 

Nur la egoisma intereso kaj la emo riĉiĝi estos la motoroj de la homaj agoj kaj 

kondutoj. La bazaj valoroj de la socialismo estos ridindigitaj kiel heredaĵo kaj 

tradicio de ĉi tiu forpasanta 20-a jarcento, samkiel ni mokas nuntempe pri 

forpasintaj idealoj kaj tradicioj de antikvaj epokoj. En Hispanio okazas nun la 

paradokso ke regantaro sin nomanta socialista, likvidas multajn socialistajn 

atingaĵojn de la laboristoj konkeritajn dum la frankisma epoko.  

Kaj revolucio(j)? Mi pensas ke, se la mondo de la 21-a jarcento estos tia, kian mi 

priskribis, oni povas esti certa ke nepre okazos revolucioj en la subpremitaj zonoj 

de la tero, kaj ĉiutipaj mobilizoj en la grandaj centroj de la sistemo. Eble la estonta 

evoluo de la socio, kaj la pliboniĝoj kiuj povos okazi, estos rezulto de la 

kombinita interagado de ambaŭ formoj de atakoj al la sistemo. Sed for de tiu 

ĝenerala pririgardo, eblas antaŭkalkuli nenion konkretan. Kaj tio tial ke la 

revolucio ĉiam venas tra ne-atendita vojo kaj laŭ ne-antaŭvidita formo. Verdire, eĉ 

ne eblas antaŭsupozi la naturon de la revolucio; estas skribite en neniu loko ke la 

okazontaj revolucioj havos socialistan inspiron kaj karakteron. Ankaŭ tiurilate la 

venontaj revolucioj povos trairi ne-suspektitajn vojojn. Vere, okazis jam en nia 

tempo ne-socialista revolucio en Persujo. Ni eĉ ne povas koncepti la formojn je 

revolucio -kaj kontraŭrevolucio- kiujn konos niaj nepoj.  

Sed ankaŭ ne oni povas certigi ke ne okazos pliaj socialistaj revolucioj. Oni ne povas 

aserti ke finiĝas la socialista periodo nur pro tio ke nia kalendaro signalas la finiĝon 

de unu jarcento kaj la komenciĝo de la sekva; tiuj ĉi aferoj ne funkcias tiele. En la 

realo, kutime okazas ke la novaj revoluciaj movadoj alprenas la esencon de la 

heredaĵo de la antaŭaj sed modifante kaj plibonigante ilin. La ĉi-jarcenta 

socialismo alprenis la homliberigan spiriton de la antaŭaj revolucioj: la ribelo de 

Spartako kaj ceteraj revolucioj de la sklavoj de la Romia imperio, la revolucioj de 

la Eŭropaj kamparanoj dum Mezepoko kaj la Moderna Epoko, la liberalaj 

revolucioj de la 18-a kaj 19-a jarcentoj... Sammaniere niaj revoluciaj posteuloj 

povos heredi nian progresistan tradicion kaj adapti ĝin al iliaj cirkonstancoj.  

Ni, la ĉi-epokaj homoj, devas zorgi pri la esenco, ne pri la formoj de tiu 

transdonenda heredaĵo. Niaj posteuloj elektos siajn proprajn formojn... aŭ la 

formoj kaj la cirkonstancoj de la nova mondo elektos ilin. Sed gravas ke la esenco 

de la homa revolucia heredaĵo estu transdonita al la sekva generacio (la revolucio 

de Persujo, gvidita de Jomejni, ne enportis tiun liberigan esencon). Gravas ke la 

mobilizoj de niaj posteuloj enportu tiun torĉon de la homa progreso kaj liberigo. 

Se tiel okazos, ne tute estis vana la penado de nia jarcento, kvankam ni ne alvenis 

al la Komunista Socio promesita al nia generacio. 

Artikolo publikigita en majo de 2001 en la revuo: 

La ĵus finiĝinta 20a jarcento konis kelkajn fiaskojn de tiu ĉi civilizacio, kiu 
pretendas deveni tutmonda, en la konstruado de io difinita per esprimoj kiaj 

«Nova Ordo Internacia». 

Post la finiĝo de la Unua MondMilito oni entreprenis la kreadon de iu “nova 

ordo tutmonda”, bazita sur ia reala alianco inter la popoloj. Konkretiĝo de tiu 

idealo estis la t. n. Ligo de Nacioj kaj nova tutmonda ĥaoso generinta Duan 
MondMiliton. 

Sekve de tiu konflikto nova plano de nova tutmonda ordo efektiviĝis per la 

kreado de la t. n. Unuigitaj Nacioj (UNO), distribuado de la mondo inter la 

venkintaj potencoj kaj nova fiasko de la homaro. 

Krome, surbaze de la marksisma teorio oni entreprenis en ampleksaj mondaj 
terzonoj la konstruadon de la socialismo (vera projekto de nova socio) 

pretendante la forigon de ĉiu interhoma ekspluatado. La realigado de tiu plano 

enportis, jam dekomence, la kernon de malsano kiu fine tutruinigis la aferon 

okazigante grandan krakon kies reeĥo sonas ankoraŭ en niaj oreloj. 

Post tiu fiasko oni teorigadis multe pri la kreado de “nova internacia ordo” kaj 
la konstruado de Eŭropo kiel komuna hejmo de la popoloj de tiu kontinento. La 

reala rezulto, kromanfoje, estas ia kolosa tutmonda ĥaoso kaj malordo... La 

konfliktoj (ankoraŭ flamaj aŭ malbone sufokitaj) de Ĉeĉenio, Kosovo kaj eks-

Jugoslavio ĝenerale, Norda Irlando... kaj aliaj latentaj kiel tiuj de Eŭskio (en 
Hispanio), Korsik-insulo (en Francio) k. a., montras la feblecon (aŭ iu inter 

multaj feblecoj) de la revo pri la konstruado de Eŭropo. 

Kaj la espero pri nova internacia ordo travivis/as la elreviĝon de la konfliktoj en 

MezOriento (tiuj de Irakio, kurdoj, Palestinio...), religiaj kaj intercivilizaciaj 

konfliktoj en Azio kaj aliaj terzonoj, militoj en Afriko, mizero kaj migrado de 
amasa loĝantaro en multaj lokoj. Kreskiĝanta senlaboreco, laboro malstabila, 

sklaveco kaj prostituado de geinfanoj, malsato kaj manko de akvo en ampleksaj 

regionoj, terorismo, drog-trafikado grandskale. Senĉese kreskiĝanta ekstera 

ŝuldo de la malriĉaj landoj, danĝera malboniĝo de la ekologia ekvilibro, pligrand-

iĝanta abismo inter la vivnivelo de la homoj plej riĉaj kaj la plej malriĉaj... 
Ĉu oni povas identigi la kialon aŭ kialojn de tiom da sinsekvaj homaj fiaskoj en 

la konstruado de nova monda socio orda, justa kaj stabila? 

Ĉiam pli facilas prijuĝi pasintajn spertaĵojn kaj agnoski faritajn erarojn ol 

diveni aŭ antaŭvidi estontajn sociajn evoluojn. Al ni, hodiaŭ, rezultas pli facila 

konstati la frenezan realaĵon de nia mondo ol plani vojojn kaj metodojn por la 
solvado de tiom ampleksa kaj kompleksa problemaro. Tre ofte, per nia revuo 

kaj multaj aliaj pres-rimedoj de la komunistaj -aŭ ĝenerale maldekstraraj 

organizaĵoj- ni kaj niaj gekamaradoj en la tuta mondo trafe kaj klare priskribas 

la fuŝecon de la burĝa socio, la putraĵojn de la kapitalismo... Mi mem verkis 

laŭlonge de pluraj jardekoj kelk-dekon da tiaspecaj artikoloj aŭ raportaĵoj pri la 
misfunkciado de la kapitalismo kaj la krimoj de la imperiismo. Tia verkado tute 

ne estis pena aŭ peza tasko... multaj el tiuj artikoloj kvazaŭ verkiĝis ili per si 

mem: mi devis nur trarigardi la mondan realaĵon kaj registri sur la papero tion, 

kion mi vidadis. Oni povas diri ke la burĝa kapitalismo, nur pro la fakto ke ĝi 

ekzistas kaj funkcias, nepre kaj senĉese provizadas materialon kaj argumentojn 
por la redaktado de la kulpig-akton fare de la akuzistoj kiuj devos prezenti ĝin 

antaŭa la tribunalo de la Historio. 

Sed ni, marksistoj, aŭ marksist-leninistoj se oni preferas ĉi-lastan esprimon, 

estu humilaj kaj modestaj en nia pritaksado de la propra merito kaj kapablo, kaj 

de alies kulpoj kaj fiaskoj. Kiel dirite, ankaŭ ni, niaj samideanoj, fiaskis kaj 
krimis kiam ili/ni entreprenis ion konstrui... Nia konstruaĵo, nia afero, rezultis 

tiom maljusta kaj brutala kiom la kapitalismo kiun ni volis superi... kaj malpli 

stabila ol ĝi: niaj alternativoj disfalis dum la kapitalismo pludaŭras. Parto el mia 

menciita artikolaro adresiĝis ankaŭ al la (mem)kritikado de la fuŝaĵoj kaj fiagoj 

de sistemo kiu sin difinis socialista... Verdire, grandparto el la kritikoj de la komun-
ista literaturo estis, fakte, memkritikado de la funkciado de la propraj komunistaj 

ŝtatoj kaj organizaĵoj. Eĉ nia propra presorgano, , eĉ se IKEK ne 

distingiĝis precize pro kritikemo al la komunistaj reĝimoj, iafoje publikigis 

plendojn kontraŭ nia kamaradaro. Ankaŭ tiuj artikoloj kvazaŭ verkiĝis ili per si 
mem: ĝiaj kunverkintoj estis, pro sia agado, uloj kiaj Stalin, Beria, Breznev, 

Ulbricht, Ceacesku, Gomulka... ankaŭ Tito kaj Maŭ en iuj kazoj... 

Sed, kiel dirite, nura kritikado, ĉu adresita al niaj klasaj malamikoj aŭ al nia 

propra kamaradaro, estas senutila erudicia ekzercado se ĝi ne iras akompanata 

de ia pozitiva enhavo. T. e., la kritikado de alies laboro kaj agado povas esti 
malpli merita ol la laboro aŭ agado kritikata mem. Kritikata persono aŭ 

institucio povas prave respondi: Nur tiu ne eraras, kiu nenion faras. La 

kritiko, por ke ĝi estu akceptinda, devas veni akompanata de klarigo pri 

alternativa agadebleco; la konstrua elemento. T. e., oni devas klarigi kial oni 

estus devinta procedi por ke ne okazu la eraro aŭ fiasko. 

Surbaze de tiu konsidero, nun, kiam ni prijuĝas la menciitajn sinsekvajn fi-
askojn en la ellaborado de nova internacia ordo dum la 20a jarcento, estas antaŭ 

ni la enorma kaj grava tasko diagnozi la kaŭzo(j) de febleco kaj malstabileco de 

la sociaj organizaj aranĝoj celintaj konstrui decan homan socion. Krome la 

marksisma metodo konsistas precize el tio: procedi sciencisme, pristudante la 

kaŭzojn de misfunkciado kaj eraro, kaj esplori kaj apliki taŭgajn rimedojn. 
Precize al tiutipa tasko devus dediĉiĝi, en la nuna monda situacio, komunista 

organizaĵo kia nia IKEK. Nur kiel modesta kontribuaĵo aŭ alportaĵo al tiu 

debato oni devas preni ĉi tiun esprimadon de mia opinio. 

Mia opinio estas tio ke en la celo aŭ skalo de valoroj de la konstruantoj de la 

sociaj sistemoj mankis aŭ estis cinike perfidita ia etiko aŭ moralo bazata en la 
respekto al la homa estaĵo, al la homa specio... t. e. al la homaro ĝenerale kaj al 

ĉiu konkreta homo kiel plena simbolo de la tuta homa familio. Direblas ke...: la 

ŝtono, kiun la konstruistoj for-rifuzis, rezultis esti bazangula ŝtono. 

Jes; kiam oni celas, anstataŭ la bonon de la homaro, nur tiun de la propra aparta 

nacio, etno, tribo, klaso aŭ lando, oni pli progresas en la inventado kaj farado de 
armiloj kaj en la pretigado de maljustaj ekonomiaj interrilatoj ol en la kreado 

kaj pliperfektigado de sociaj strukturoj garantiantaj pacon kaj egalecon; kiam oni 

celas, anstataŭ la savon de la homaro, nur la superecon de konkreta religio aŭ 

eklezio oni pretas stabli inkvizicion kaj bruligi homojn nome de ia dogmaro; kiam 

la celo de la justico ne estas la homo, oni emas puni la kulpulojn anstataŭ savi 
ilin por la socio, kaj oni aplikas mort-punon kiel nuntempe okazas en diversaj 

landoj en la mondo. La sekureco, patriotismo... eĉ klasbatalo, ne estas bona bazo 

por konstrui sur ili socion; ili povas utili por peli la homojn al batalo kaj atingi 

venkon se eble, sed sur ili oni povas konstrui nenion daŭran kaj stabilan. 

La for-rifuzita ŝtono, sen kiu oni povas konstrui nenion, estas la homamo. 
Zamenhof atentis pri tiu afero, kiun li nomis «Interna Ideo» de Esperanto. Vera 

nova ordo internacia povos esti serioza afero nur se ĝi baziĝas sur homa etiko 

kaj homa skalo de valoroj, sur idearo kaj kulturo de ne-perforto kaj respekto al 

la vivo, de solidareco kaj justaj ekonomiaj inter-rilatoj, de toleremo kaj sen-
diskriminacio, de egaleco kaj samrajteco inter viroj kaj virinoj, de respekto al la 

Tero sur kiu ni vivas kaj al ties pureco kaj ekologia ekvilibro... 

Tia skalo de valoroj neniel aŭ tre malaltgrade rilatas al la politikaj praktikoj de 

la tutmondiĝanta sistemo kaj de la alternativoj kontraŭantaj ĉi-tiun. Ĝi estus 

ĝermo aŭ starpunkto de nova homa civilizacio nur laŭmezure ke ĝi fariĝus 
ĝenerala inspiro, baza fono, interna ideo, fundamenta etiko... de la socio. Indas 

prikonsideri ĉi tion kiam dronas antaŭ ni ĉio konstruita sur koto kaj sablo. 

Artikolo publikigita en aprilo de 2004 en la revuo: 

 
 

Hodiaŭ, pli ol jardeko post la disfalo de la komunistaj reĝimoj de Orienta Eŭro-

po, ni disponas je ia perspektivo por analizi la sekvojn de tiom grava evento kaj 

la signifon de la titolo “komunista” en la mondo rezultinta el tiu ŝanĝo. 

Unue, ni devas rimarkigi tion ke nuntempe ne ĝuas prestiĝon en la mondo tiu 

titolo. Ni prikonsideru ke, ekzemple, kelkajn jarojn post la Dua MondMilito, Pio la 

12a, tiama Papo de la RomKatolika Eklezio, iniciatis la kreadon de organizaĵo kia la 

KLJ (Katolika Laborista Junularo, hispane JOC) por enkadrigi en ĝi la junulojn 

kun aspiroj pri socia justeco kaj egaleco, kaj tiamaniere depreni klientaron el la 

tiam florantaj komunistaj organizaĵoj. Nu, okazis ke dum la sekvintaj jardekoj 

multe disvolviĝis kaj prosperis en Eŭropo tiuj KLJ-organizaĵoj kaj tamen dume 

floris kaj prosperis ankaŭ la komunistaj junularaj organizaĵoj. Male, hodiaŭ, tiel la 

katolikaj organizaĵoj de la laborista junularo kiel la komunistaj organizaĵoj (junul-

araj aŭ ne) estas feblaj kaj kun malmultenombra membraro. Alia ekzemplo: kiam 

restariĝis en Hispanio la demokratio post la jaro 1977, en la tiamaj politikaj balot-

adoj konkuris la Komunista Partio de Hispanio kun (kontraŭ) la ceteraj politikaj fortoj 

de la lando, kaj tiam vidiĝis stranga afero: krom la menciita Kom.Partio estis en tiuj 

balotoj ankaŭ preskaŭ deko da parti(et)oj kiuj nomiĝis “komunistaj” kaj portis kiel 

emblemon en la voĉdoniloj la klasikan bildon de la martelo kun la serpo. Oni 

povas facile konjekti ke tiuj kom.parti(et)oj pri kies agado kaj ekzistado oni sciis 

apenaŭ ion, estis artefaritaĵo de la mastroj de la sistemo por konfuzi kaj disigi la 

komunistan voĉ-donantaron. Nu, hodiaŭ jam ne plu aperas en la balotoj tiuj fantomaj 

komunistaj organizaĵoj ĉar ili jam ne plu estas necesaj al la sistemo por tiu celo 

tial ke la Komunista Partio mem ne prezentiĝas kun sia nomo kaj sia emblemo en 

la balotojn. Tiu Kom.Partio kaŝiĝas nun sub la sigloj de koalicio IU pro tio ke la 

komunista identiĝo alportas malprestiĝon en la nuntempa socio. 

Do, estas nun malpli da komunistoj ol ĝis antaŭ 15 aŭ 20 jaroj. Ankaŭ malpli da 

komunistaj partioj; multaj el ili, ĉefe en Orienta Eŭropo, rekonvertiĝis en social-

istajn aŭ socialdemokratajn partiojn; aliaj tute malaperis. Estas ankaŭ malpli da 

komunistaj verkoj kaj revuoj. Nia  estas ankoraŭ inda escepto tiorilate. 

Ĉi artikolo celas analizi ĉu estas objektivaj aŭ nur subjektivaj la kaŭzoj de tiu 

febleco kaj malfluso de nia komunista afero en la mondo. Se temas nur pri ia modo, 

la fenomeno povas esti pasema (pasebla). Post la sukceso de la Oktobra Revolucio 

en Petrogrado, poste la venko de la komunistoj sur la naziismo kaj en Ĉinio, Kubo 

kaj aliaj lokoj, estis fluso favora al la komunistoj: tiam ili estis laŭmodaj. Laste, 

ilia malvenko en la Malvarma Milito, alportis al ili, al ni, malprestiĝon, malfluson; 

ni estas eksmodaj. Se la afero estus nur tio, ĝi temus pri nur subjektiva afero, 

afero kiu okazas nur en la menso de la homoj, de multaj homoj. La modoj estas 

subjektivaĵoj. Eĉ tiele, la afero povas esti grava kaj longdaŭra. Ni prikonsideru, 

ekzemple, la kazon de Esperanto, la Internacia Lingvo. Ankaŭ ĝia malfluso estas nur 

subjektiva afero. Ĝi estas bona, justa kaj konvena solvo al la lingva problemo. 

Objektive, ĝi devas (devus) venki. Sed la kontraŭaj fortoj kapablaj kondiĉigi la 

menson kaj la subjektivecon de la mondaj amasoj sukcesas plue restigi ĝin sen-

efika kaj senprogresa. Same povas okazi kun la Komunismo. 

Sed unue ni devas konkludi ĉu ankaŭ ĝi devas objektive venki, t. e. ĉu ĝi daŭre al-

portas respondon al la problemaro de la homa socio. Laŭ la marksisma teorio, la homa 

problemaro artikiĝas ĉirkaŭ la klasaj kontraŭdiroj. La marksisma interpretado vidas en 

la klasbatalo la motoron de la homa historio. Se tiu interpretado daŭre estas valida por 

la nuna mondo, t. e. se pere de la marksisma teorio ni kapablas kompreni kaj ekspliki 

tion kio okazas en la mondo ankaŭ nuntempe, la marksismo, la komunismo, daŭre es-

tas efika ilo, objektive taŭga, por entrepreni la plibonigadon de la socio, kaj ni povas 

(kon)fidi supervenki la malfavoran fluson de la subjektivaj kondiĉigoj. 
La homa historio ne finiĝis en la jaro 1989, kiel tiam pretendis ia kapitalista 
teoriisto. De tiam la socio, la kapitalista socio daŭre evoluis kaj fariĝis tutmonda. 
Fakte, de tiam tre estis uzataj la terminoj “tutmondiĝo” kaj “globaliĝo” por pri-
skribi la staton de disvolviĝo de la ekonomiaj rilatoj. Principe, ĉiuj koincidas difini 
kiel specifaj trajtoj de la tutmondiĝo la pligrandiĝon de la komercaj interŝanĝoj en la 
mondo, la rolon de la novaj teknologioj, la potencon kaj rapidecon de la inter-
komunikado tra la mondo, la kolosan kapitalo-fluon, la discentriĝon de la produktad-
sistemo... Sed la novliberala doktrino de la mastroj de la sistemo volas ŝargi la 
signifon de la termino “tutmondiĝo” per ia ideologia koncepto. Ĝi pretendas ke la 
tutmondiĝo aŭ globaliĝo enportu ankaŭ la ideon ke nenio kaj neniu devas aŭ povas 
kontroli la normalan procezon de la kapitalo, kaj ke la financaj kaj ekonomiaj retoj 
devas resti for de la influo de la politiko. 
Tia ideologia interpretado celas pravigi la nuntempajn internaciajn interilatojn en la 
ekonomia, financa kaj militista sferoj inter la imperiismaj potencoj kaj la malevolu-

intaj kaj ekspluatataj landoj. Ĝi utilas ankaŭ por ideologie pravigi la kreskantajn 
klasajn malekvilibrojn kaj malegalecon mondskale. De tiu vidpunkto, la tutmondiĝo 
estas ideologio disvastigata de liberkomercistoj celantaj detrui la komfort-sistemon 
kaj malpliigi la sociajn elspezojn de la ŝtatoj. Resume, tiu ideologio konstituas en-
konduk-procezon de la usona stilo en ĉiuj sferoj de la homa vivo: politika, ekono-
mia, socia, jura, kultura, ekologia... Tiele la tutmondiĝo iĝas aŭtonoma, memstara ideo-
logio: “la historio de la venkintoj raportita de la venkintoj mem”. Trafa elmontro de tio 
estis, ekzemple, la diskursoj prononcitaj en la ĵusa funebraĵo de la usona eks-
Prezidento Reagan. Temas pri tutekonomia kaj unukultura ideologio serve de parti-
kulara grupo, kiu startigas novan procezon de hegemonia superregado aŭ koloniigo, 
pli kaj pli intensa, je tutplaneda skalo, kiu sukcesas anstataŭigi la suverenecon de la 
naciaj ŝtatoj per la novaj transnaciaj entreprenoj kaj ĉi ties financaj meĥanismoj, 
kaj altrudi globalan kulturon nuligantan lokajn kulturojn kaj diversecon. 
Fakte, tiu ideologia koncepto de la tutmondiĝo estas vera milito favore al la 
kapitalo, kiu submetas nin al ia nova diktaturo de la mondnivela merkato 
domaĝante la sociajn, kulturajn, solidarajn kaj egaligajn strukturojn de la modernaj 
demokratioj. Tiorilate ni ne travivas nun iun novan ekonomian ordon universalan 
sed iun novan ekonomian malordon sub la senmoralaj leĝoj de la merkato, kiuj 
generas veran ekonomian militon de ĉiuj kontraŭ ĉiuj. Ĝi konstituas alian fazon de 
la historia evoluado de la kapitalismo en la monda sistemo, ebligita de la disfalo 
de la komunistaj reĝimoj kaj de la uzado de la novaj instrumentoj de la globala tek-
nologio fare de la nuntempaj posedantoj kaj demarŝantoj de kapitalo, kapitalo mond-
skala, difuza, fleksebla, sennoma, sen nacia enradikiĝo sed pli kaj pli forta, ne-
kontrolebla kaj neregulebla de la institucioj kaj de la politiko. Ĉio ĉi ebligas la 
tutplanedan disvastiĝon de la grandaj transnaciaj entreprenoj, veraj privataj burokrat-
aroj domaĝe al la publikaj, ŝtataj burokrataroj, ĉefe tiuj de la malfortaj kaj malriĉaj 
landoj. Tiuj transnaciaj firmaoj kontrolas nuntempe pli ol triono el la industria tut-
monda produktado. Ili estas la veraj protagonistoj de la globala kapitalismo: ilia 
ekonomia kaj produktiga agado falas for de ĉiutipa politika aŭ financa kontrolo poli-
tika aŭ demokratia de la naciaj ŝtatoj; ili povas organizi kaj okazigi gravajn agresojn 
kontraŭ la homaj rajtoj en la socia, ekonomia kaj ekologia terenoj. 
La politika, jura kaj ekonomia agado de tiuj “privataj burokrataroj”, pravigitaj de 
la sanktigado de la libera merkato, konstituas ian tutmondiĝon sen demokratio, kiu 
altrudas —eĉ super la sociaj decidoj demokratie intertraktitaj de la ŝtatoj— modelojn 
de sociekonomia regulado kiel eble plej avantaĝaj por siaj partikularaj interesoj. Tio 
signifas la ekzistadon de absolutaj potencoj sen civitanoj, la privata burokrataro ne 
havas civitanojn sed nur klientojn. Ĉi tio signifas la ekzistadon de grava demokratia 
manko inter la demarŝantoj de la tutmondiĝo, la grandaj transnaciaj korporacioj, 
la Internacia Mon-Fonduso kaj la Prikomerca Tutmonda Organizo, kiuj pli kaj pli 
restas for de la demokratia kontrolo de la civitanoj, kaj tamen, dume, pli kaj pli 
kapablas efike kondiĉigi la publikan opinion pere de la monopolo de la amas-

komunikiloj kaj la kontrolo de la inform-medioj. El tiu ideologia aspekto de la global-
iĝo rezultas tre domaĝaj sekvoj kia malegaleco. Spit' al siaj promesoj pri progreso kaj 
disvolviĝo, la tutmonda merkato generas ekonomian malegalecon, malriĉigon kaj 
socian maljustecon inter la homoj kaj inter la landoj. 
Por testi la pluvalidecon de la marksisma teorio ni devas esplori ĉu ĝi liveras respon-
don al demandoj kiaj: Kial la granda nuntempa ekonomia kresko kaj la enorma 
pliiĝo de la produktiveco malalt-preze generas, paradokse, la ekonomian, kulturan kaj 
socian malriĉigon de ampleksaj tavoloj de la monda loĝantaro tiel en la “nordaj” kiel 
en la “sudaj” landoj? Kial la interdependiĝo de la transnaciaj entreprenoj pli kaj 
pli detruas labor-postenojn kaj estigas laboran malstabilecon en la tuta mondo? 
Kial la tutmondiĝo de la produktigaj kaj financaj merkatoj okazigas socian mal-
boniĝon de la okcidentaj demokratioj? Kial la instituciaj meĥanismoj de la tutmond-
iĝo (Internacia MonFonduso, Tutmonda Banko, k. s.) daŭre uzas la trompon de la 
“ekstera ŝuldo” kiu pli kaj pli malriĉigas la malriĉajn landojn sur la fono de la poli-
tika kaj ekonomia koruptiĝo de la regantaj elitoj de tiuj landoj? Kial la mastroj de la 
sistemo anstataŭis la antaŭan Kejnesan teorion de la mankoj de la merkato kaj la 
rolo de la ŝtato en la ekonomia kontrolo per la utopio de la libera merkato kiu 
ĝenas ĉiun ajn politikon de socia redistribuado de rentoj? Kial la produktig-
kapabla laboro kaj ties valoroj estis devaluitaj pro la financa spekulado kiu gene-
ras riĉabundecon por malmultaj personoj kaj ekstreman mizeron por grandaj hom-
amasoj? Kial la tutmondiĝo alportas amasajn ekonomiajn fluojn, kulturan degener-
iĝon, tutplanedan kontaminadon, malstabiligadon, ekologiajn agresojn kaj nerenvers-
igeblajn ekologiajn damaĝojn, kaj rompas la socian kunvivadon kaj la komunan 
heredaĵon de la homaro? 
Ĉu ne la marksisma teorio de la klasbatalo kiel historia motoro igas nin kapablaj 
kompreni la kaŭzojn de ĉiuj ĉi malbonaĵoj? Ĝi helpas nin interpreti tiun mondan 
realaĵon kaj rimarki ke estas la troa konsumado kaj la amasa koncentriĝo de riĉeco, 
propraĵoj kaj financa povo de la nordaj kapitalistaj landoj kaj de la altaj kaj mezaj 
klasoj de la sudaj malevoluintaj landoj kio okazigas la kreskantan malriĉiĝon de la 
monda Sudo, igante ke la breĉo de malegaleco en la mondo duobliĝis dum la lastaj 
tridek jaroj. La tutmondiĝo funkcias favore al la privilegiitoj de la Nordo kaj la 
Sudo, t. e., la oligarkiaj sociekonomiaj grupoj posedantoj de kapitaloj kaj la tekno-
krataj profesiuloj alte kvalifikitaj. Estas evidente ke ni troviĝas antaŭ tipa situacio de 
klas-ekspluatado sufiĉe simila al tiu ekzistinta en antaŭaj etapoj de la kapitalisma 
disvolviĝo; ĝi ne estas novaĵo apartenanta al la nuna etapo de la globala kapital-
ismo kaj la novliberalismo. La specifa trajto, la novaĵo de ĉi tiu fazo konsistas en tio 
ke nuntempe la modelo de globala ekonomio plifirmiĝas kiel la sola kaj neevitebla 
ebla modelo, kune kun la ideologio de la imperio, nuligante ĉiun ajn reziston kon-
traŭ la superreganta civilizacio. Ĝi celas legitimiĝi (praviĝi) per la manko de ebla 
alternativo, t. e. la nediskutebla forto de la faktoj. La ideologio de la novliberala 
globaliĝo prezentiĝas kiel la triumfo de la efiko de la merkato, la utopio de la 

libera merkato, la kontrolo de la tekniko, la monopolo de la informado kaj la ko-
munikado, resume, la triumfo de la Kapitalo super la Ŝtato, kaj ĉio ĉi, je tutmonda 
skalo. Ĉi tio signifas ankaŭ ke la ideologio de la tutmondiĝo senigas je emancip(ig)a 
enhavo la politikan institucion de la civitaneco, ĉar la homoj, nun, komence de la 21a 
jarcento p. K. malpli kaj malpli estas civitanoj, t. e. ili havas malpli da rajtoj, kaj male, 
ni pli kaj pli fariĝas “klientoj” antaŭ la privataj provizantoj de la mond-skala merkato 
kiu nun provizas al ni ankaŭ servojn je edukado, sano, kulturo, pensioj... kompren-
eble nur por la pagipovaj privilegiitoj de tiutipa globala konsumsocio. Tiele la merkato 
iĝas la granda regulilo de la socioj kaj de la homaj estaĵoj; ĝia kriterio de socia in-
kludado aŭ ekskludado centrigas nur en la aĉet-kapablo, la konsum-kapablo. 
Kiam ni pridemandas nin ĉu nia marksisma teorio daŭre estas taŭga por kompreni 
kaj interpreti la nunan mondon, ni ĉefe pretendas determini ĉu ĝi estas utila 
ankaŭ por transformi tiun mondan realaĵon en progresisma senco direkte al la 
Socialismo kaj la Komunismo. Ĉi artikolo povas esti enkadrigata inter la mate-
rialoj, studoj, k. s. celantaj interpreti la mondon, koni kaj kompreni la naturon de la 
nuntempa kapitalismo-imperiismo. Sed ĝi kaj ĉiuj similaj komunistaj tekstoj restus 
senutilaj se krome ili ne helpas por klarigi la vojon destine al tiu pli justa soci-
ordo. Ni devas priesplori ĉu daŭre estas valida la teorio pri la socia(j) klaso(j) 
kiuj devas kaj povas ĉefroli kaj mastri la liberigan procezon. Ĉi-rilate, ni devas 
unue noti ke nun jam ne plu validas la nacian kadron por disvolvigi en ĝi politi-
kajn kaj ekonomiajn strategiojn por atingi niajn celojn. Nia klasa malamiko, la 
malamiko de la homaro, la kapitalismo-imperismo, agadas nun, kiel vidite, glo-
bale, en la tutmonda marko. Estas tie, en la monda areno, kie ni devos batali. En 
la antaŭa etapo nia batalo disvolviĝis ene la marko de la demokratio de la ama-
soj kaj la ŝtata intervenado. En tiu batalkampo, ni, la komunistoj, ĝuis iujn venkojn 
kaj suferis iujn malvenkojn. Sed ĉio ĉi estas jam historio. Hodiaŭ ni troviĝas en 
tute alia batalkampo, tiu de la globala socio kies karakterajn trajtojn ni intencis 
priskribi. Dum la lastaj jardekoj okazis nerenversigebla rompiĝo inter la soci-
ekonomia sistemo kaj la individuoj, t. e. rompiĝo de la politika pakto inter la 
merkato kaj la socio, inter la kapitalo kaj la laboro, laŭ kiu estis permesata ia 
ekvilibro inter la kapitalisma logiko kaj la ŝtata interven(ad)o. Tiu rompiĝo ge-
neris ankaŭ la rompiĝon de la socia solidareco kaj malkonfidon pri la reguligaj 
instrumentoj kiel la politika sistemo kaj la ŝtata jura regularo, al kiuj mankas 
hodiaŭ kriterioj pri legitimeco kaj socia akcepto, do pli kaj pli fremda al la indi-
viduoj. Sekve de la novliberala tutmondiĝo, nuntempe la naciaj ŝtatoj restas sen-
efikaj por alfronti la fuŝaĵojn de tiu tutmondiĝo: senlaboreco, prilabora malstabil-
eco, enmigrado, manko je socia solidareco, ekonomia kaj kultura malriĉiĝo de la ci-
vitanoj, demokratia deficito, k. s. Aliflanke, la ideologio de la tutmondiĝo rekte 
kaj forte atakas la socian strukturon de la modernaj demokratioj; la tutmondiĝo 
rezultas trompo por la demokratio. Kiom da merkato povas elteni la demokra-
tio? La postnaciaj socioj devas nun disvolviĝi, de ekonomia kaj produktiga vid-

punkto, en ekonomiaj kaj financaj strukturoj supernaciaj kies esenco ne estas 
demokratia. La modernaj demokratiaj ŝtatoj dum la lastaj jardekoj perdis decido-
kapablon en la politika kaj ekonomia sferoj. La novliberala tutmondiĝo de la 
merkato altrudas ian discentriĝon de la ŝtata decid-procezo; nun oni povas diri 
ke estas la teknologiaj kaj financaj merkatoj kiuj prenas decidojn kaj la ŝtataj 
registaroj kiuj demarŝas kaj plenumas tiujn decidojn. Tial, al tiaj politikaj decidoj, 
kondiĉigitaj de la grandaj financaj centroj, pli kaj pli mankas demokratian 
legitimecon antaŭ la civitanaro. 
Estas surbaze de tiu mallegitimeco, kaj en la monda medio kie ĝi konkretiĝas 
kaj evidentiĝas, kie devos okazi la rezistado kaj la batalado kontraŭ la sistemo, 
globala sistemo kun imperiisma bazo kiu celas nur la alpropriĝon de ĉiuj natur-
rimedoj de la planedo. Fakte, la kontraŭstaro al la sistemo jam havas tiun 
internacian, tut-mondan, karakteron. Temas pri tiuj diverstipaj sociaj kaj komun-
umaj movadoj kies karaktera trajto estas la kontraŭado de la reguloj de la sistemo 
kaj la novliberala ideologio truditaj de la ekonomia globaliĝo. Tiuj movadoj ne 
rifuzas la historian procezon de la tutmondiĝo sed ili pridiskutas la ideologian 
konstruaĵon kaj la politikan projekton, kiuj gis nun inspiris tiun procezon. Do, 
la celo estas promocii ian alternativan globaliĝon, tute alia ol tiu realigata pere 
de la merkato, t. e. ia globaliĝo aŭ tutmondiĝo farata “de malsupre” ekde la 
diverseco kaj kunekzistado de la diversaj kulturoj. 
Ni, komunistoj, devas pritaksi la valoron kaj utilecon de tiutipaj sociaj movadoj kaj 
kompreni ke ilia organiz- kaj agad-formo multe malsimilas al tiu de la klasikaj poli-
tikaj partioj, inter ili la kom.partioj. Karakteraj trajtoj de tiuj movadoj estas la plur-
ismo, malcentrismo aŭ discentrismo, mem-mastrum(ad)o, partopreno, kritika spirito, 
demokratio de bazo, solidareco... Krome, tiuj movadoj de globala rezistado ne kons-
tituas ian homogenan kaj unuecan socian ĉefrolanton. Dum multaj jardekoj la intelekt-
uloj de nia komunista ideologio teoriadis kaj eĉ dogmumis pri la ĉef-rolanteco de la 
laboristklaso, aŭ de la laboristklaso kaj la kamparanaro. Hodiaŭ oni devus revizii kaj 
aktualigi tiujn konceptojn. En mondo kie ŝanĝiĝadis kaj evoluadis la ekonomio 
kaj la produktad-procezo, ankaŭ la sociaj klasoj ligitaj al tiuj procezoj ŝanĝiĝadas kaj 
evo-luas. Nuntempe la laboristklaso ne estas tiel multenombra kiel ĝi estis antaŭ 
unu jarcento; ŝanĝis ankaŭ ĝia kapablo kaj ĝia emo transformi la socion. Cetere 
aperis novaj sociaj tavoloj kaj novaj politikaj agantoj. Ni prikonsideru, ekzemple, la 
grav-econ kaj amplekson de la fenomeno de loĝantar-migrado. Ni devas apliki la 
marks-isman metodon ankaŭ por pristudi tiujn realaĵojn kaj formuli surbaze de ili 
novan strategion por la batalo cele al la Komunismo. Tia estas la tasko de la 
komunistoj hodiaŭ. Tiu celo, la Komunismo, la senklasa socio, daŭre kaj por ĉiam 
estas la plejalta celo de la homaro. Sed ĉio alia ŝanĝiĝas: la strategioj, la metodoj, la 
ekonomiaj realaĵoj, la sociaj agantoj kaj ĉefroluloj, la organizaj kaj politikaj formoj... 
Iu diferenciga elemento de tiuj novaj sociaj movadoj, rilate al la tradiciaj sociaj 
organizaĵoj kiel partioj, sindikatoj, k. s. estas tio ke eĉ se ili aspiras al publika kaj 

institucia leĝiĝo, neniel ili celas fariĝi burokratiigitaj kaj profesiigitaj organiz-
aĵoj ene de la tradiciaj politikaj strukturoj. Ili ne pretendas konkeri la politikan 
potencon nek havas ĝeneralan projekton de revolucia transformado sed nur plen-
umi ian politikan agadon celante influi kaj efiki sur la politiko kaj projektoj de la 
registaroj. Estas evidente ke en tiu kunteksto daŭre estas necesaj, krom ĉiuj aliaj 
sociaj rolantoj, la komunistoj hodiaŭ. Fine, estas nenialoke skribita ke tiuj novaj 
tendencoj de la movadoj kontraŭstarantaj la sistemon portas en si mem garantion 
kaj promeson de venko kaj sukceso sur la imperiismo. Ankaŭ oni povas erari en la 
novaj vojoj kaj novaj strategioj. Iu erara vojo, tre trairata nun de multaj kontraŭ-
imperiistoj en la mondo, estas la naciismoj kaj la religi-tipaj fundamentalismoj (eĉ 
kun terorismo) en la kadro de kontraŭfrontiĝo inter civilizacioj. Tra tiu vojo ne venos 
la liberiĝo de la homaro. Tial, kaj por prilumi pli racian kaj trafan strategion kontraŭ 
la kapitalista imperiismo, daŭre estas necesaj la komunistoj hodiaŭ. 
 

Dudek jarojn poste 
La ĉi-supra artikolo estis verkita ĝuste antaŭ 20 jarojn, kaj nun oni devas agnoski ke la 
tipo je mondo kiun oni antaŭvidis per ĝi ne tute alĝustiĝas al la nuna realaĵo. La mondo 
daŭre esta infero sed temas pri infero iome malsama ol tiu kiun oni antaŭvidis en la jaro 
2004. Ĉiam okazas ne-antaŭvidaĵoj. Komence de la nuna jarcento ŝajnis ke la usona imperi-
ismo estis ne-haltigebla. Ŝajnis ke la uson-tipa merkato de la tiam nomata tutmondiĝo nul-
igos la suverenecon de la ŝtatoj kaj ĉi ties funkciojn de sociaj servoj, samkiel la kondiĉon 
de civitanoj de la homoj de nia socio. Kial la evoluo de la Historio iris tra alia vojo ol tiu 
diktita de la potenco kiu tiam asertis ke oni alvenis al la fino de la Historio? 
Jes, la globaliĝo iam preskribita al la mondo signifis ke nenio kaj neniu povus interferi 
la kurson de la kapitalo, kaj ke ĉio rilate al la financoj kaj la ekonomio devus resti for de 
la influo de la politiko. La ĝendarmo de tiu Nova Internacia Ordo estus la usona potenco 
tiam ĵus venkinta en la Malvarma Milito. Ni vidis tiun ĝendarmon interveni en Irakion, 
Libion, Somalion, Pakistanon k. a. Krome, post la disssolvo de SovetUnio kaj la Varsovia 
Pakto, Usono entreprenis sieĝon al Rusujo plipotencigante la NATO-n kaj stimulante 
la separatismon de rusiaj teritorioj. 
Sed tiu fluo estis interrompita. Rusujo alfrontas, eĉ permilite, tiun imperiisman agreson 
kontraŭ sia sekureco. Kaj la kontraŭ-usona rezisto materiiĝas en aliaj mondpartoj; la reg-
ado de la usona Prezidento Biden koincidis kun la forpelo de la usonaj trupoj el Afganio. 
Dume la supereco de uson-dolaro kaj la unuarangeco de la usona koncepto pri la 
merkato estas kontestata en ampleksaj terzonoj. Sed ĉefe, ĉio ĉi estas rezulto de la ascendo 
de Ĉinio al la rango de super-potenco. Neniu povus antaŭvidi, antaŭ pluraj jardekoj, la 
egan kaj impetan progreson de Ĉinio en ĉiuj terenoj: scienca, teknika, ekonomia, militista 
potenco… Hodiaŭ jam oni ne temas pri tutmondiĝo, kaj pli kaj pli oni spekulativas pri la 
deklivo de Usono kiel unuaranga potenco en la mondo. 
Kompreneble, la nova realaĵo retroigas nin al la situacio de malvarma milito kun ties 
danĝero je nova mondmililito. Fakte ekzistas jam gravaj milit-konfliktoj en la mondo, 
eĉ en Eŭropo mem, kaj evidente, en ili oni estas jam prikonkurante la plirangecon en 
la mondo. Ĉiuj planoj kaj klopodoj devas esti formulitaj surbaze de tiu nova realaĵo. 

      Opini-artikolo de Julio Casas Delgado, instruisto kaj 

kolumnisto en la gazeto CASTILLA-LA MANCHA. 
 

Ni ofte uzas la adjektivon “barbaro”. Tamen, tiu termino povas havi tre 

malsamajn signifojn. Ĝi povas signifi: furioza, kruela, malhoma; aŭ: neklera, 

malĝentila. Kaj ankaŭ, en figura senco, ĝi povas esti komprenata kiel: 

impona, eksterordinara, grandioza. Mi kredas, ke en ĉiuj tri sencoj ĉi tiu 

termino povas esti aplikata al la kapitalismo. 
 

Ne estas dubo ke ĝi estas kontraŭhoma, kiam ĝi estigas brutalan malegalecon, 

kiu kondamnas egan parton el la homaro al mizero kaj malespero. Kruela, 

kiam ĝi kontemplas senpasie, ke miloj da viroj, virinoj kaj infanoj dronas 

antaŭ ĝiaj fermitaj limoj. 
 

Ni povas malkovri la nekulturitan, malĝentilan, krudan karakteron en 

kapitalismo atentante la filozofion kaj antropologion, kiuj estas la bazo de ĝia 

pensado. Ĝi baziĝas sur simplisma kaj unudimensia antropologio. La viro 

estas pura homo economicus. Ĝi estas reduktita al la plej materiaj bezonoj 

kaj deziroj, la plej bestaj ecoj el la homa naturo. 
  

Aliflanke, la kapitalismo bezonas brutaligi la socion, nuligi nian kritik-

kapablon. Ĉiuj ĝiaj komunik-rimedoj ŝajnas celantaj malhelpi la pri-

pensadon kaj la trankvilan kaj liberan uzon de nia pens-kapablo. Por sufoki 

ajnan sugeston de kritika sinteno rilate al la mondo ĉirkaŭ ni. 
 

Sed al ĝi ankaŭ oni povas apliki la terminojn je impona, fantasta, grandioza. 

Markso mem esprimis tion en la Komunista Manifesto: “La burĝaro, kun sia 

klasa superregado, kiu ekzistas ekde antaŭ apenaŭ unu jarcento, kreis pli 

abundajn kaj pli potencajn produktigajn fortojn ol ĉiuj pasintaj generacioj 

kune”. Kaj li diris tion kiam la industria 

revolucio estis ankoraŭ en ĝia komenco. 
 

Nuntempe, tiu enorma produktad-kapablo 

enigis la riĉan mondon en senmezuran kon-

sumismon. La kapitalismo proponas al parto 

de la homaro la bonstaton provizitan de la 

abunda ĝuado de ĉiaj varoj kaj servoj. Kaj la 

homaro estis allogita de tiu komforto. 
 

Ni povus paroli pri “dolĉa barbareco”, kio 

estas tio kion spertas la riĉa mondo. Kon-

siderante ĉi tion, ni povas aranĝi grandan 

kampanjon elmontrante tion, kiom multe ĉi 

tio estas trompiga, maljusta kaj neeltenebla. 

Sed ĉi tie necesas konsideri unu tre gravan 

aferon. Ĉi tiu amasa konsumado estas io tre 

rimarkebla, tre tuja kaj kio tre influas sur 

niaj vivoj tre intens-maniere.  
 

Male, konscii pri la neracieco kaj detrua 

barbareco de la kapitalista sistemo postulas 

certan dozon da pripensado; same kiel mal-

kovri ĉion, kion multe estas alieniga kaj ne-

kontentiga tiu amasa konsumado kiun oni 

proponas al ni. Kaj, principe, tio, kio estas 

spertata, kutime havas pli da forto ol tio, kio 

estas pripensata. 
 

Ĝuste en ĉi tiu tranĉeo de la altiro al la 

konsumado estas kie la kapitalismo sin ba-

rikadas kaj venke rezistas. Dum la homaro 

daŭre konsideros la konsumadon kiel la ba-

zon de sia komforto, la fundamenta proble-

mo, la subtenebleco de la homa socio ne 

havos solvon. 
  

Oni povas alfronti ĝin nur plenkonsciante kaj 

montrante ke eblas ia plene kontentiga vivo kiu 

ne dependus de la konsumado. Tio ne signifas ke 

ni devas suferi malriĉecon kaj malabundecon; 

Ĝi signifas ke post kiam niaj aŭtentikaj bezo-

noj estas plenumitaj, ni serĉu aliajn vojojn 

kiuj proksimigu nin al la dezirata feliĉo. 

La klasbatalo povas alpreni la plej diversajn formojn. Povas esti parto de klasa kon-

traŭfrontiĝo iu striko aŭ manifestacio, sed ankaŭ tre perfortaj agoj, eĉ militoj. Kom-

preneble, ankaŭ la revolucioj kaj la kontraŭrevolucioj estas esprimo de konfliktaj kla-

saj interesoj. Ankaŭ la verkado de historia verko kiel tiu, kiun ni recenzas, povas esti 

ago de klasbatalo. Per ĉi tiu libro, ĝia aŭtoro, César Vidal Manzanares, intervenas 

siamaniere en la granda konfrontiĝo inter la kapitalismo kiu volas eterniĝi kaj la 

komunistaj fortoj, kiuj volas entombigi ĝin. 
 

Sed tio, kion César Vidal volas entombigi estas ĝuste la ideo kaj la espero pri la Ko-

munismo. La titolo de la libro “La perdita okazo”, aludante la rusiajn revoluciojn de 

1917 (februaro kaj oktobro) montras ke la aŭtoro poziciiĝas kontraŭ la bolŝevikoj kaj 

favore al tio, kion li nomas “demokratiaj socialistoj”: menŝevikoj, KDT-oj... kiuj fakte 

estis la lasta tranĉeo de la burĝaro kaj garantio de la kapitalista ordo en Rusio. 
 

La verko havas sufiĉe kontentigan unuan parton per kiu oni priskribas la situacion de 

la Rusia Imperio sub la carismo kaj oni ne ŝparas kritikon al la aŭtokratio kaj ĝia siste-

mo de amasa ekspluatado de laboristoj kaj kamparanoj. Ĝia priskribo de la “Sanga di-

manĉo”, la revolucio kaj kontraŭrevolucio de 1905, same kiel la februara revolucio de 

1917, povas esti asimilitaj al tiuj verkitaj de pozicioj de maldekstraro. Sed tie finiĝas la 

koincido de la aŭtoro kun tio kion ni nomus komunista teniĝo. Laŭ li, la Rusia Revolu-

cio de 1917 devintus finiĝi per la detronigo de la caro kaj la plifortiĝo de la Provizora Reg-

istaro, kapabla -laŭ li- ĉesigi sentraŭmate la rusian intervenon en la mondmilito kaj kun-

voki Konstitucian Asembleon kiu -supozeble- rezultus el la sama politika koloro kiu tiom 

multe plaĉas al César Vidal Manzanares kaj, kompreneble, kun la evoluo de la ekono-

mia sistemo kiu, hazarde, estus la sama kapitalismo kiu jam ekzistis sub la carismo. 
 

Tiuj, kiuj venis fermi tiun plezur-vojon estis Lenino kaj ties bolŝevikoj, eta grupo de 

la rusia revolucia movado, kiu ne meritis multe da atento de la historiisto ĝis la reveno 

de Lenino el ekzilo, en aprilo de 1917, post trairi, kun iuj kamaradoj, la germanian terito-

rion per trajno speciale rajtigita por ili. Nia verkisto-historiisto insistas ke la bolŝevikoj 

ĝuis la subtenon, eĉ ekonomian, de la germanoj ĝis la tago kiam ili kaptis la politikan 

potencon. Li apenaŭ mencias, ĉar tio ne apogas liajn tezojn, ke similan subtenon donis 

la germanoj (kaj estas normale ke tio okazus en milita tempo) al la aliaj rusiaj revoluciaj 

grupoj ĝis la falo de la carismo, kaj al la samaj caristoj ekde tiam, ĉiam cele malstabiligi 

la funkciantan rusian registaron, kia ajn ĝi estus. 
 

La tezo de la aŭtoro estas ke la rusia socio estis matura por demokratio, kiun li insistas 

nomi “socialisma” kvankam ĝi tre similas al la kapitalistaj “demokratioj”, kiujn ni nun 

 Recenzo 

“ĝuas” en tuta Eŭropo. Eĉ la kontraŭjudaj pogromoj kiuj okazis en Rusio antaŭ kaj 

post la februara revolucio, ne dekonvinkas lin de tiu kurioza tezo pri la demokratia 

matureco de la rusia popolo en 1917. 
 

Alia tezo, pri kiu li tre insistas, estas ke la bolŝevismo estis sensignifa frakcio, sen popo-

laj radikoj, en kunteksto en kiu la Laborista Soveto subtenis la provizoran Registaron. 

Li ne priatentas la fakton ke, pro sia naturo mem, la Soveto estis alternativa kaj rivala 

(klasa) potenco al la Registaro, kiu havis sian ĉefsidejon en la Vintra Palaco. Ĝuste la 

subteno kiun la Soveto, dum menŝevika superrego, donis al la burĝa-socialista registaro, 

konstituis perfidon al la spirito kaj esenco de la soveta institucio. La progreso, kiun 

la bolŝevikoj komencis sperti de tiam estis ĝuste pro tio ke ili sciis interpreti kaj 

enkarnigi tiun spiriton, esprimitan per ilia slogano: «la tuta potenco por la sovetoj». 
 

César Vidal Manzanares estas blinda al tiu procezo kaj tial li ne sukcesas klarigi la 

rapidan kreskon de bolŝevika influo sur la amasoj kaj la fakton ke tiu bolŝevismo, 

antaŭe marĝena, akiris konsiderindan apogon de la voĉdonantoj en la balotado por la 

Konstitucia Asembleo kvankam ĝi estis ankoraŭ malplimulto rilate al aliaj partioj, kaj 

ke dum la posta civita milito ĝi fariĝis la ĉefa -se ne la sola- politika referenco de la 

rezisto al la kontraŭrevoluciaj fortoj, ricevante la subtenon de tiu plimulto de la 

rusia loĝantaro kiu rifuzis reveni al la pasinteco. 
 

Siaflanke la aŭtoro priemfazas la diktatorecan kaj totalisman karakteron de la bolŝevika 

kaj komunista potenco kaj la subpremadon kiun ĝi ekzercis, sen konsideri ke en la 

kondiĉoj de Eŭropo kaj la mondo post la mondmilito estus malfacile regi Rusion ali-

maniere se oni volus savi la kontraŭkapitalisman karakteron de la Revolucio. La ideala 

solvo al tia malfavora situacio estus la etendo de la revolucio je eŭropa kaj tutmonda 

skalo, kio okazis nek tiam, nek poste. Fakte, la favoraj kondiĉoj maturiĝis poste kaj 

daŭre povos tion fari la krizoj kiujn la kapitalismo senfine generas. Ni esperu ke, por 

malplaĉo de la burĝa César Vidal, la homaro scios antaŭeniri, planedskale, al la 

alta celo de senklasa, egaleca socio. 
 

Verdire, kaj ĉi tio plej gravas, la aŭtoro de ĉi tiu verko kiun ni recenzas, nek eksplicite 

nek implicite agnoskas ke la komunistoj de Lenino celis la idealon ĉesigi la kapitalistan 

ekspluatadon kaj ĉiajn formojn je klas-subpremado. Li prezentas kiel la solan motivon de 

la bolŝevikoj la ambicion konkeri politikan potencon simple por priĝui ĝin. Tia estas la ti-

po je mesaĝo kiun la proparolantoj de la “unika pensmaniero” volas enplanti en la men-

son de la publiko en sia celo malhelpi kaj senarmigi ajnan deziron je socia transformo. 
 

Ĉi tipo je libroj interesas, krom al la simpatiantoj de la klasa super-regado, ankaŭ al 

tiuj kiuj volas kaj kapablas eltiri lecionojn el la metodoj uzataj de la ideologia aparato 

de la dominanta klaso por eternigi sian ekonomian super-regadon. 
 

Resume, per sia verko “La Perdita Okazo”, César Vidal Manzanares perdis bonan okazon  

verki utilan kaj instruan libron pri la ĉefa revolucio de la 20-a jarcento. 

La pliiĝo de la balotforto de la ultradekstra Nacia Fronto, gvidata de Le Pen, 

okazinta lastatempe en Francio, denove altiras la atenton de la politikaj 
medioj kaj la amaskomunikiloj pri la socia fenomeno de la pliiĝo de diversaj 

formoj de faŝismo aŭ novfaŝismo, pri kiu abundas ekzemploj ankaŭ en 
Germanujo kaj aliaj lokoj de nia kontinento, inter ili en Hispanio, precipe en 

formo de atakoj kontraŭ eksterlandaj enmigrintoj. Kadre de tiu ĉi reviviĝo de 
rasismaj teniĝoj oni povus inkluzivi ankaŭ la naciisman ekstremismon, kiu 

evidentiĝis en la konfliktoj, ankoraŭ ne tute estingitaj, en kelkaj orienteŭropaj 

landoj. Ankaŭ grandparte komparebla al tiuj sintenoj de maltoleremo estas la 
fenomeno de islama fundamentismo kiu aperas kun virulento en multaj 

islamaj landoj kaj la intergentaj konfliktoj kiuj okazas en kelkaj lokoj de 
Afriko. La komuna eco de ĉiuj ĉi kazoj estas maltoleremo kaj malamo inter 
homaj grupoj pro iaj diferencoj, ĉu rasaj, etnaj, religiaj aŭ kulturaj. 

Tre ĝeneral-maniere, la termino “faŝismo” estas aplikata al ĉi tiu speco de 
teniĝoj je ksenofobio kaj maltoleremo pro la fakto ke rasismo estis elstara 

komponaĵo de la historiaj faŝismoj kiuj estis venkitaj en la Dua Mondmilito. 

Tamen, kaj sen ignori la similecojn, kiuj efektive ekzistas inter ambaŭ 
situacioj, ni estas devigataj fari pli rigoran analizon por konstati ke ekzistas 

ankaŭ grandaj diferencoj inter la nazia kaj faŝisma movadoj gvidataj de 
Hitler kaj Mussolini inter la du grandaj militoj kaj la fluoj de rasismo kaj 
ksenofobio kiuj hodiaŭ furoras en grandajn areojn de nia mondo. 

La ĉefa diferenco, kiun ni perceptas inter la klasika faŝismo kaj la nuna 

novfaŝismo estas ke la unua tuŝis ĉiujn tavolojn de la socio egale, ĝi estis 
faŝismo “de supre”, aŭ pli ĝuste, “de supre al malsupre”, dum la nuna estas 

Ĉi tiu artikolo estis verkita kaj publikigita en marto de 1997. Per ĝi oni 

faris interpretadon kiu implicis evoluo-prognozon de la tiama situacio. 

Kiel kutime okazas, la disvolviĝo de la aferoj ne alĝustiĝis al la faritaj 

prognozoj. La estonteco estas skribita nenia-loke. Tial iĝis necesa aldoni 

fine de la tiama teksto iujn prikonsiderojn sub la lumo de la reala evoluo 

de la situacio kaj la nuntempa stato de la pritraktitaj temoj.  
 
  . 

nur faŝismo “de malsupre”, tio estas, por la uzo kaj konsumado far la 
malfeliĉaj homoj de la malsupraj tavoloj de la socio. Ni provu klarigi ĉi tion. 

La germana naziismo, la itala faŝismo kaj la etaj faŝismoj kiaj la frankisma 
falangismo de nia lando, eĉ se nur pro sia kontraŭ-komunismo, ĝuis, se ne la 

simpation, jes ja la apogon de la superaj klasoj kaj ampleksaj burĝaj sektoroj, 
kiuj timis la venkon de proletara socialisma revolucio. 

Aliflanke, la rasisma-naciisma diskurso de Hitler, celante profiti la germanan 
frustracion pro la perdo de la Unua Granda Milito, havis sufiĉe da allogo por 

altiri la fervoron ne nur de la popolamasoj de la venkita lando sed ankaŭ, kaj 
ĉefe, de la regantaj klasoj de tiu socio. Ja, la kondiĉoj de la Traktato de 

Versajlo, truditaj de la venkintoj de la milito, signifis severan ekonomian 
punon por la tuta germana socio, inkluzive de ĝiaj superaj klasoj. Tiuj 

kondiĉoj inkludis la perdon de germanaj kolonioj kaj merkatoj, same kiel 
teritorioj en Eŭropo, kaj la pagon de ekonomia kompenso kiuj tre damaĝis la 

germanan ekonomion. Ĉi tiuj severaj dispozicioj logike kunigus ĉiujn sociajn 
klasojn de la punita lando ĉirkaŭ ia “savanto”, kiu aperus, kaj estis la intereso 

de la posedantaj klasoj subteni kaj plifortigi ultranaciismajn movadojn, kiuj 

unuigus la tutan nacion kontraŭ la dominado efektivigita de la regantaj klasoj 
de aliaj nacioj. Jen tio kion Lenin nomis “inter-imperiismaj kontraŭdiroj”. 

En la evoluo-stato, kiun tiam havis la monda ekonomio, tio kio estus bona 

por judaj aŭ anglosaksaj bankieroj estus malbona por germanaj financistoj, 
kaj tio kio estus oportuna por la japana industria burĝaro damaĝus la 

interesojn de la usona imperiismo. En tia kunteksto, malamo al ekster-

landanoj estis tuja sekvo de la konflikto de interesoj inter la diversaj burĝ-
klasoj de la mondo, kaj ĉi tiuj partoprenis kaj multe riskis en la militaj 
konfliktoj, kaj spertis la rasisman kaj ksenofoban pasion. 

La nuna situacio estas tre malsama. La regantaj klasoj de la diversaj landoj 
komprenis ke ambaŭ mondmilitoj damaĝis la ensemblon de klaso mondskale: 

el la Unua Milito rezultis la triumfo de proleta revolucio en Rusio kaj la posta 
firmiĝo de komunista reĝimo. La Dua Mondmilito ebligis la starigon de 

ampleksa bloko de socialismaj landoj en Eŭropo kapablaj subteni revoluciojn 

en aliaj partoj de la terglobo: Ĉinio, Koreio, Kubo, Vjetnamio, Nikaragvo... 
kaj kontribui al ruinigo de koloniaj imperioj per subteno de la luktoj por la 

sendependeco de la afrikaj kaj aziaj popoloj, same kiel la subtenon al 
gerilanoj kaj liberigaj movadoj en Latin-Ameriko. 

Estas klare ke la super-regantoj de la mondo sciis superi tiujn malfavorajn 
faktorojn, finante la Malvarman Militon laŭ maniero favora al siaj interesoj 

kaj reakirante sian dominadon super ĉiuj popoloj de la mondo. Sed la ĉefa 
afero estas, ke ili sciis starigi ekonomiajn strukturojn kapablajn eviti inter-
imperiistajn militojn kun ties sekva danĝero krei revoluciajn kondiĉojn. 

En la nuna stato de la ekonomio ne ekzistas konfliktoj inter la diversaj naciaj 

burĝaroj. La interesoj de la industriistoj de ĉiu lando estas organizitaj 
tiamaniere ke ili ne povas esti damaĝitaj de  alilandaj entreprenistoj sen tio ke 

la sekvoj aŭtomate falos sur la iniciatintojn de la agreso mem. Tio estas 
atingata kun libereco de investo en la monda merkato kaj la formado de 

multnaciaj kompanioj en kiuj la investoj kaj interesoj de kapitalistaj grupoj 

de multaj nacioj estas implikitaj. La sama produktad-procezo ne plu estas 
ligata al naciecoj kaj povas esti distribuita tra la tuta planedo, ĉiam serĉante la 

plej malmulte-kostan labor-forton. Ekonomiaj interesoj ne plu estos germanaj 
aŭ usonaj aŭ anglaj, sed kuniĝos en tutmondaj konsorcioj kiuj administras la 

komunajn kapitalismajn investojn de pluraj antaŭe malamikaj nacioj. La 
sama komerca grupo povas kombini la kapitalon kaj influon de akciuloj el 

pluraj landoj, germanaj, usonaj, japanaj bankoj kaj financaj entoj, kaj plie 
kelkaj arabaj nafto-magnatoj, svedaj invest-fondusoj kaj hispanaj Opus Dei-

financistoj, ekzemple. Krome, la sama firmao povas havi siajn instalaĵojn kaj 
centrojn je fabrikado kaj muntado disvastigite tra pluraj kontinentoj. Krome, 

post la ruiniĝo de la socialisma bloko, la oportunistoj kiuj sukcesis akiri 

ekonomian kaj politikan kontrolon de tiuj orienteŭropaj landoj aliĝis, ankaŭ 
ili, al la klubo de mondaj ekspluatantoj kaj submetis sian propran popolon al 

la grado je ekspluatado kongrua kun la loko kiun oni asignis al ili en la 
ensemblo de la monda merkato. 

Daŭre estas feroca lukto inter konkurantaj komercaj grupoj (kiel tiu nun okazanta 

en nia lando rilate al cifereca televido), kaj el tiu ĉi lukto povas rezulti grandaj 
venkintoj kaj grandaj perdantoj; oftas ankaŭ interkonsentoj por kunĝuo de la 

pridisputata merkato. Sed ĉiukaze la konkurantoj estas multnaciaj, tio estas, 

la venko de unu grupo super alia neniam estos la venko de unu lando super 
alia. Tio malhelpas inter-imperiistajn militojn kaj liberigas la ekspluatantojn 

el la rasisma-naciisma inklino. La grandaj kapitalistoj de la mondo ĉesas havi 
kor-inklinon al tiu aŭ alia lando. Multaj el ili havas gepatrojn de malsamaj 

naciecoj kaj ili mem naskiĝis en alia lando ol iliaj gepatroj kaj ili ankaŭ loĝas 
en alia loko ol tiu kie ili naskiĝis, kaj havas amant(in)ojn el malsamaj rasoj, 

same kiel eksedzinojn kaj gefiloj en diversaj landoj, tio estas, formiĝas ia 
internacia kapitalisma klaso sen nacio kaj sen patrujo: tutmonda. Inter ĉi tiaj 
homoj la rasisma idearo de iu Hitler ne plu havus ian sukceson. 

Ĉi tiaj mond-regantoj ne plu havas aŭ bezonas havi ksenofobajn, rasismajn 
sentojn, sed al ili ankoraŭ interesas ke la dominataj klasoj de la mondo havu 

ilin. Rasa malamo estas potenca ilo por eternigi dividon kaj malkonsenton 

inter la ekspluatataj popoloj de la planedo. La internacia imperiista kapital-
ismo tre interesiĝas pri la libera cirkulado de kapitaloj kaj varoj en la 

Ekonomia Eŭropa Komunumo kaj la monda merkato ĝenerale, sed ili tute ne 
volas la liberan cirkuladon de laboristoj. Ili preferas meti kaj formeti 

industriojn tien kie tio konvenus al ili, ĉiam serĉante la plej malmulte-kostajn 
labor-merkatojn, sed ili ne interesiĝas pri la formado de internacia laborista 

klaso, kiu konscius pri la klas-frateco de ĉiuj ekspluatatoj en la mondo kaj la 
komuna intereso de ĉiuj proletoj de la tero super la naciaj, religiaj, lingvaj, 
rasaj kaj kulturaj diferencoj. 

Tial al la regantaj klasoj interesas la promocio de politikistoj kiel Le Pen, 

gvidantoj de mez-kvalita faŝismo por la malfeliĉaj homoj kondamnitaj timi la 
perdon de siaj laborpostenoj. Temas pri inspiro en la malsuperajn tavolojn de 

la loĝantaro ian rasismon kaj malamon kontraŭ eksterlandanoj bazitan sur la 
timo ke ĉi-tiuj forprenus ilian labor-lokon. Dume, en islamaj landoj estas 

promociita alia formo de ksenofobio, ĉi-kaze de religi-tipa, la islama 
fundamentismo, kun la sama celo starigi barojn, ĉi-kaze de religia, ideologia 

aŭ kultura karaktero, por konservi disdividon inter la popoloj. La atakoj, kiuj 

okazas en tiuj ĉi landoj kontraŭ la liberalaj sektoroj, en la kazo de Alĝerio, aŭ 
kontraŭ la koptaj kristanoj kiel en Egiptio, havas inter siaj efikoj -kaj eble 

inter siaj celoj- tiun de krei senton de malakcepto far la eŭropanoj facile  
etendebla al la tuta islama loĝantaro, kio konsistigus alian formon de 

ksenofobio kaj dividan faktoron, kiu rekondukus nin al la inter-religia 
malamo de la tempo de la krucmilitoj. La ĉiaspecaj dividoj (etnaj, religiaj...) 

kiuj markis la lastatempan jugoslavan konflikton estas spegulo de la tipo de 
malamo kaj sentoj, kiujn la regantaj klasoj ŝatus starigi inter la popoloj de la 
Tero por pli bone eternigi sian regadon. 

 Eĉ sen la politika venko de novfaŝismaj movadoj, la enorma potenco de la 

transnaciaj entreprenoj sukcesas konservi gravan baron por ke persistu la 
dividon de la parioj de la Tero: la lingva baro, tio estas, la faktoro de manko 

de komunikado kiu konsistigas por la plimulto de la tutmonda loĝantaro la 
lingvo-diverseco. De antaŭ iom pli ol jarcento, la lingva solvo ekzistas, ne 

por nuligi la diversecon de lingvoj en la mondo, sed por transcendi ĝin. 
Sendamaĝe por la tre respektindaj rajtoj de naciaj kaj etnaj lingvoj, la popoloj 
bezonas ilon de internacia komunikado. Instrumento de kompreno kaj 

komunikado inter homoj de malsamaj nacioj kaj kulturoj. Tia solvo estas tre 
danĝera por tiuj, kiuj eltiras profiton el nescio, miskompreno kaj divido de 

inter homoj. Tial ĉiuj rimedoj de la sistemo kontraŭstaras la progreson de tiu 

lingva solvo. La subpremantoj de la homaro ne bezonas iun internacian 
lingvon. Ili povas pagi por la servoj de ĉiu-tipaj de tradukistoj. Ne estas ilia 

alvokiĝo favori solvojn, kiuj enportas en si spiriton de kuniĝo kaj frateco 
inter ĉiuj homoj antaŭ ĉiuj kulturaj, etnaj, religiaj… diferencoj. 

Resume, la faŝismo de Le Pen kaj similaj estas unu plia el la kontroloj, kiujn 

la monda imperiisma kapitalismo praktikas politike kaj ideologie super la 

sen-defenda loĝantaro de la popoloj de la mondo, kaj plenumas, kune kun 
aliaj rimedoj ekonomiaj, armeaj kaj ideologiaj, la funkcion je plutenado de la 

submetitaj klasoj en la gradon je nescio kaj malunueco necesaj por ke ĉio 
restu same favore al la unuiĝinta tutmonda super-reganta klaso. 

Marto de 1.997 

Nuntempe, en septembro de 2024, estas necese fari kelkajn precizigojn pri ĉi 
tiu teksto de marto de 1997. Kvankam, ĝenerale, restas valida  la skemo kiun 

ĝi priskribas pri la rilato inter la sociaj klasoj kaj la funkcio, kiun ludas en tiu 
rilato la ksenofoba faŝismo, oni devas rimarkigi ke la inter-imperiistaj 

kontraŭdiroj ne estas tiel superitaj en la mondo kiel ĉi tiu artikolo prognozis. 
Pruvo de tio estas la militoj kiuj okazas nuntempe kaj tiuj kiuj, laŭŝajne kaj 
timinde, povos okazi. 

En la artikolo oni priskribas ekonomian kaj politikan procezon, kiun oni 

nomis “tutmondiĝo” kaj “globaliĝo”, kiu komencis konkretiĝi fine de la 
pasinta jarcento kaj kiu havis la celon venki la inter-imperiistajn kontraŭ-

dirojn, kiuj estigis la du mondmilitojn kiuj estis tiel katastrofaj por la 
stabileco de la kapitalista sistemo. 

La menciita procezo konsistis el interligado de la interesoj de la burĝaroj de 

la antaŭe antagonismaj kaj konkurantaj landoj. Tiu ĉi funkcio estis plenumita, 

kaj daŭre estas plenumata, de la multnaciaj kompanioj. Sed ĉi tiu procezo, 
kiel ĉiu alia, havas siajn soboj kaj sorojn, ĝi ne disvolviĝas konstante kaj 

regule. La politiko ne estas scienco, des malpli ekzakta scienco, ĝi estas arto. 
Ĝi estas difinita kiel: “la arto regi la homojn”. Verdire, por la dominantaj 

klasoj, la politiko estas la arto malhelpi la homojn interveni en la aferoj kiuj 
koncernas al ili, kaj lasi la demarŝadon de publikaj aferoj al tiuj klasoj. 

Sed la polemikoj kiuj okazas de antaŭ pli ol du jardekoj en la politika, 
ekonomia kaj akademia sferoj, en kiuj ludis gravan rolon, interalie, la teorioj 

de la politika sciencisto kaj profesoro Samuel P. Huntington pri la «Kolizio 
de civilizacioj» pruvas, ke la efektivigo de la tutmondiĝa plano ne estas tiel 

facila kaj laŭlinia kiel estis planita. Tio estas, vole nevole, daŭre ekzistas 

interimperiistaj kontraŭdiroj, kvankam nun ili prenas la formon de kon-
frontiĝoj inter diversaj kulturoj kaj malproksimaj geografiaj areoj. Oni pri-

konsideras teoriojn kiel la dekadenco de la usona supereco en la mondo kaj la 
armea konfrontiĝo de ĉi tiu potenco kun Ĉinio. 

Sed en ĉio ĉi, kun la ŝanĝo de la situacio kiun ĝi implicas, kian rolon ludas la 

novfaŝismaj kaj ksenofobaj movadoj? Ĉar estas evidenta fakto ke ĉi tiuj 

ekstremdekstraj movadoj prosperas senĉese, akirante pli kaj pli da popola 
akcepto kaj parlamenta reprezentado en eŭropaj landoj, dum plifortiĝas la 

ritmo de enmigrado, ĉefe de afrika deveno. Nu, la faŝismo kaj la ksenofobio 
plenumas funkcion en la servo al la kapitalista reganta klaso ĉu ĉi tiu 

sukcesus aŭ ne deturni militkonfliktojn. En situacio, kiel tiu antaŭvidita en la 
artikolo de marto de 1997, de superado de la danĝero de milito, la ultra-

dekstraro havas la mision, kiu estis priskribita en tiu teksto: dividi la 
submetitan loĝantaron surbaze de rasa, etna, religia, kultura... sentoj, favore 

al la plej granda profito por la reganta klaso. Sed en la okazo ke konkretiĝus 
iu milita konfrontiĝo, la funkcio de la (nov)-faŝismaj movadoj estas promocii 
la patriotismon de la dominataj klasoj, ankaŭ por la profito de la dominantoj. 

Tiu ĉi funkcio aŭ misio de la ekstrem-dekstraraj movadoj estas perfekte 

realigebla kondiĉe ke tiuj submetitoj restu malsaĝaj kaj ne havu konscion, aŭ 
eĉ ne scion, pri sia klasa intereso. La ideologia aparato de la sistemo kon-

tribuas al la konservado de ĉi tiu stato de popola senkonscio. La ideologoj 
serve de la super-reganta sistemo sufiĉe dominas la psikologian kaj sociolo-

gian sciencojn por scii ke la ksenofoba sento estas profunde enradikiĝinta en 
la homa specio. Ĝi estas same antikva, aŭ eĉ pli, ol la specio mem. Ni, la 

nunaj loĝantoj de la planedo estas la posteuloj rezultintaj el grandnombro da 

genocidoj kaj etnocidoj kiuj okazis sur la planedo dum pli ol miliono da jaroj 
konkurante por la rimedoj necesaj por viv-tenado. 

Ni sukcesos venki ĉi tiun fatalan destinon, se ni super-regos ĉi tiun arkaikan 

senton de nia specio, lernos ke ĉiuj homoj estas fratoj, kaj organizas la homan 
kunvivadon kaj la politikan kaj ekonomian administradon de la socio surbaze 

de tiu realo. Kaj ankaŭ se la premataj klasoj de la socio konsciiĝos, ke ilia 

liberiĝo postulas la liberigon de la tuta homaro, ne la submetiĝon al la 
subpremantoj. 

Septembro de 2024 



 



 

Membroj de la FAO kunvenas en 
Romo por pristudi solvon de la 
problemo de la malsato en la 

mondo. 

Membroj de la Sekureca Konsilio 
de UN kunvenas en Novjorko por 
pristudi solvon de la tutmonda 

prisekureca problemo. 

ILO-membroj kunvenantaj en Ĝene-
vo por provi solvi la problemon 
de la tutmonda senlaboreco. 

Membroj de UNICEF kaj OMS 
kunvenantaj en Parizo por klo-

podi solvi problemojn de infanoj 
sen edukado, neglekto pri sano 
kaj manko de akvo en diversaj 

lokoj en la planedo. 

Membroj de la familio Vargas kunvenas en sia domaĉ-kvartalo por pri-
studi problemojn de malsato, malsekureco, senlaboreco, manko je eduk-
ado, manko de medicina prizorgo, manko de elektro kaj flu-akvo... 


